
	РОСС, ГРАССИ ХОЁР : ХАЛУУН ХУМХАА ӨВЧИН 

	“Улсын Хэвлэлийн Газар” Улаанбаатар хотноо 1977 онд эрхлэн хэвлүүлсэн “ПОЛЬ ДЕ КРАЙФ : НЯНГИЙН АНГУУЧИН” номоос

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	РОСС, ГРАССИ ХОЁР : ХАЛУУН ХУМХАА ӨВЧИН

	 

	I

	Арван есдүгээр зууны сүүлчийн арван жил нь нянгийн ангуучин нарт хэчнээн их амжилттай он жил байсан болбол хачиг ялаа шумуулын аймагт төчнөөн их зол завшаангүй үе байлаа. Үүний эх үүсгэлийг Теобальд Смит тавьсан билээ. Түүний бие Техассын халуун ханиадыг тараагч хачгийн учрыг олж хужрыг тунгаасан билээ. Хэдхэн жилийн дараа түүнээс зургаан мянган мод тэртээ хол газар Давид Брюс Африкийн ширэнгэ шугуйгаар хатирсаар цеце батганын мөр дээр ороод түүнийг барин авч, зад илчилж, нухчлан дарах ажлыг үүсгэжээ. Адаг сүүлд нь шумуулуудад муу цаг хүрч ирсэн байна. Халуун хумхаа сөнөтүгэй!

	Одоо цагт халуун хумхаа өвчин хүн төрөлхтөнд төдий л аюултай биш болсныг өгүүлбэл 1899 оны дундуур хоорондоо өрсөлдөгч онцын том биш, нянгийн хоёр ангуучин шумуул (чухамдаа түүний тодорхой төрөл зүйл) халуун хумхаа өвчнийг дэлгэрүүлэгч нуудгай гэмт хэрэгтэн мөн гэж баталсан явдал болно.

	Эл асуудлыг хоёр хүн шийджээ. Тэдний нэг болох Рональд Росс бол Энэтхэг дэх эмнэлгийн албаны юугаараа ч гойд ялгарах юмгүй жирийн нэг офицер хүн билээ. Нөгөө Баттиста Грасси нь бол Итали улсын нэлээд нэр гарсан амьтан судлалч бөгөөд чийгийн хорхой, цагаан шоргоолж, эмгэн хумсны мэргэжилтэн хүн байв. Энэ хоёр хүний хэн нь эл салбарт илүү их юм хийснийг хэлэхүйеэ бэрх. Учир нь гэвэл Росс нь Грасси үгүйгээр энэ зорилтоо тийм ч амархан шийдэж хүч хүрэхгүй байсан нь магад болбол хэрэв Росс шинжлэл судлалаараа чиглүүлэн хөтөлбөрлөсөн үзэл бодлыг гаргаж өгөөгүй болбол Грасси нь мөн он удтал шал дэмий юмаар хөөцөлдөх нь эргэлзээгүй байжээ. 

	 

	 

	II

	Аж төрлийнхөө эхний гучин таван жилд Рональд Росс өөрийгөө нянгийн ангуучин болно гэж зүүдлээ ч үгүй явжээ. Түүний бие Энэтхэг оронд Гималай уулын хормойд мэндлэн төрсөн агаад (хэрэв Евгеник гэмээх хүний удам сайжруулах ухаанд итгэж) түүний эцгийн байдлаар тунгаан бодвол Рональд Росс байдаг бүхнийг эргүүлэн хөрвүүлэн хаях сан болов уу гэж бодож болом билээ. Эцэг нь Росс өвгөн, Английн хил хамгаалах харуулын албаны сүрлэг маягийн генерал бөгөөд дайчин, сүр жавхлант хууз бүхийн дээр цэргийн хэргийг эрхэмлэх атлаа уул усны уран зургийг түүнээс дутуугүй сонирхдог эр байжээ. Энэ хүн хүүгээ арав хүрээгүй балчир насанд нь Англид илгээсэн байх бөгөөд хүү нь Рональд хорь шүүрэх насандаа шалгалт бүхэнд байнга унаж туссаар анагаах ухааны түр сургууль чүү чамай төгсгөсөн болжээ. Энэ юуны учир билээ гэвэл залуу эр латин үгс тогтоож, өвчтөнд зөв хандаж харьцах эрдэмд суралцахаас илүү шийдэмгийгээр хөгжмийн зохиомжийг сонирхдог байсных санжээ. Энэ бол 1887 онд билээ. Пастерын хүний сэтгэлийг догдлуулан дэнслүүлсэн туршлагаа явуулж байсан үе боловч хурц шог хошигнол, зөрчил хийгээд биеэ хайр найргүй шүүмжлэх, бас ихэд тоох тэргүүтэн хачин жигтэй явдлын холимог болсон Рональд Россын биечлэн бичсэн намтраас нь үзвэл анагаах ухаанд гарсан энэхүү их хувьсгал түүний сэтгэлийг төдий л их хөндөөгүй гэсэн дүгнэлт гаргаж болно. 

	Мөнөөхөн намтраас нь үзвэл Рональд харин засаршгүй шургуу «сарны гэрэл гэгээний ангуучин» байсан нь үзтэл ил. Юу гэвэл Рональд симфони гэмээх яруу тунгалаг найрал хөгжим нь хэрхэвч Моцартынх шиг болох амжилтгүй юм байна гэж мэдмэгц хамгийн дээгүүр тансаг найруулгаас эхлэн утга зохиолын ажилд хүчээ сорих болсон байна. Эмийн жор хэрхэн бичихээ бүрмөсөн мартан мартсаар, байдаг билиг авьяасаа туульсын жүжигт хүчлэн наманчлан чиглүүлж зүтгэсэн боловч түүний энэ бяцхан суут бүтээлийг хэвлэн нийтлэгсэд зохих ёсоор анхаарч үзэлгүй өнгөрөв. Тэгэхлээр нь тэдгээр бүтээлээ амин хувийн мөнгөөр хэвлүүлэн үзвэл уншигч олон түмэн аанай л хангалттай үнэлэн үзсэнгүй ажээ. Өвгөн Росс хүүгийнхээ энэ мэт хөнгөмсөг аашлахад эгдүүцэн эд материалын туслалцаа үзүүлэхээ болино гэж занаж билээ. Тэгэхэд нь Рональд шаралхаж, Лондон Нью-Йорк хоёрын хооронд аялдаг хөлөг онгоцонд эмчээр орж ажиллав. Энэхүү онгоцноо аялахдаа хүн төрөлхтний сул тал далайд аялах замд хэрхэн илэрдгийг ажиглан, энэ ертөнцөд амьд явахын учир утгагүй болох тухай шүлэг бичин, бас анагаах ухаан бага сага оролдох болов. Адаг сүүлд нь Рональд Росст энэ бүх аймшгийг мэдрэн хүртэх чих хамар аль шалгалт сорилтыг даваад, Энэтхэгийн цаг уурыг жигшим муухай гэх боловч тэнд анагаах эмчлэх ажил бага тул (одоо цагт бүрмөсөн мартагдсан) туульсын жүжиг, үлгэр, сэтгэл шимшрүүлэх роман бичихэд цаг зав олдоно гэж баяртай байжээ. Рональд Росс алдар нэрийн замаа ийнхүү эхэлжээ!

	Нянгийн агнуур хийхэд тохиромжтой газар Энэтхэг оронд байгаагүй гэж хараахан болохгүй. Тэндхийн бүх агаар нянгаар пиг дүүрэн байжээ. Ус бүхэн нь тэнд нянгийн бөсгөмөл шөл байлаа. Мадрасын орчин тойрны өмхий ус шалбааг цөм азийн хумхаа өвчний халдвар агуулсан байжээ. Энэхүү үхэл хатлаар хүн мянга түмээрээ хэрхэн хиаран мажийхыг Рональд нүдээр үзэв. Хумхаа өвчний үе үе гаардаг чичрэгийн үед тэд өвчтөний шүд хэрхэн хавжигнан тачигнахыг Рональд бас чихээрээ сонсжээ. Тэгэвч тэр тухайд утга зохиолоо орхиод шийдчихсэн математикч болоод байсан Рональд Росст энэ бүх аймшгийг мэдрэн хүртэх чих хамар аль алин нь тэр үед алга байжээ. 

	Түүний бие өрөөндөө орж, хаалгаа дотроос нь түгжин цоожлоод элдэв нарийн төвөгтэй тэгшитгэл бодож зохиож байдаг байжээ. Энэ хүн өөрийн нь бодлоор бол Ньютоныхоос дутуугүй дэлхий дахины гайхамшиг их тогтолцоо систем зохион олж байжээ. Дараа нь энэ ажлаа гэнэт орхиж, шинэ роман бичихээр суудаг байлаа. Барма болон Мульмейний аралд түр томилолтоор очоод урьд өмнө хэдийгээр хутга барьж үзсэн удаагүй боловч «гялалзсан төгсгөл» бүхий нарийн төвөгтэй хэд хэдэн мэс засал хийсэн ажээ. Энэ хүн юм бүхнээс нэгийг ч үлдээлгүй шүүрч авч байсан боловч тэр бүхэндээ хүнд тоогдсонгүй явжээ. Он жил улирсаар байв. Адаг сүүлд нь Рональд Энэтхэг дэх цэргийн эмнэлгийн газар тал бүрийн авьяас билгийг нь зохих ёсоор үнэлж чадамгүй царайтай гэж мэдэгдэхдээ:

	— Ер нь ажиллах хэрэг байна уу? гэж гаслан дуу алдаж билээ. 

	1888 онд анхныхаа амралтын чөлөөг авч Англидаа эгж ирээд, аж төрөлд ичиж эрээлэхээ больсон хүний ерөндөг, биеэ тоосон, тогтвор тэнцвэрээ алдсан зан авиртны тохируулга болдог нэг явдалд учран золгосон ажээ. Түүний бие энд Блоксэм овогтын Роза бүсгүйтэй учран золгож, хүсэл хайрын дөл бадраад түүнтэй гэрлэсэн аж. Энэтхэгтээ буцаж ирээд «Далайн хөвгүүд» гэдэг бас нэг роман бичсэн боловч түргэн бичлэгийн шинэ тогтолцоо зохион олж, шүлэг бичих авиазүйн арга сэдэж, бас гольф клубийн нарийн бичгийн даргаар сонгогджээ. Тэгэвч Рональд бичил шинжүүр (үүнтэй их бүдэг бадаг танилцсан хүн ажээ) халуун хумхаа туссан энэтхэг хүний цусыг хардаг болж, үнэн магадтай замдаа жаал зогоо ойртож байжээ. Халуун хумхааны олон зүйл хачин нянг урьд 1880 онд Францын цэргийн мэс засалч Лавераан гэгч нээж олсон билээ. Гээ боловч их л биеэ даасан хүн Рональд Росс юмыг хэзээ ч бусадтай адил хийдэггүй тул халуун хумхааны үүсгэврийг өөрийн гойд аргаар нээж ольё гэж тогтсон ажээ. 

	Аанай л бүтэлгүй хэрэг сэдсэн нь ил байлаа. Хахуульдах, бялдуучлах, гуйж гувших тэргүүтэн элдэв аргаар халуун хумхаа туссан энэтхэг хүмүүсийн хуруунаас хэдэн дусал цус олж авахыг хичээдэг байлаа. Тэгээд тэр цусаа өдөржин бичил шинжүүрээр шинжилдэг боловч юу ч олж харсангүй тулд, 

	— Лавераан эндүүрчээ! Халуун хумхааны нян гэж юм алга! гэж Рональд хэлээд, халуун хумхаа нь гэдэс дотрын зохирохгүй эвгүйцлээс үүсдэг байна гэж батлан, эрдэм шинжилгээний дөрвөн дэвтэр ном бичжээ. Нянгийн ангуучны нэр алдраа Росс ийнхүү эхэлжээ. 

	 

	 

	III

	Росс Рональд 1894 онд анагаах ухаан, эрдэм шинжилгээний ажлыг бүрмөсөн таягдан хаях санаатай Лондонд хүрч очсон ажээ. Хэдийн гучин нас хүрсэн байв. 

	«Миний оролдсон бүхэн амжилтгүй боллоо. Тэгэвч амжилтгүй явдал намайг нугалсангүй. Тэдгээр бүтэлгүй явдал ганцаардахын алс хэтийн хүйтэн оргил өөд сэтгэлийг минь татаж байлаа. Энэ сэтгэл урмын минь байдалд аминчлах үзлийн хувь бий болбол бас гайхамшигтайн зүйл ч бий. Надад хүсээд байх юм алга! Би хэний ч магтаалыг эрэхгүй. Надад нөхөр дайсан, хайрлах, үзэн ядахын аль алин нь алга!» гэж намтартаа омог бардам, гуниг ганцаардлаа ухамсарлан тайтгарч ийнхүү бичсэн байна. 

	Дараах зүйлээс үзвэл Рональд Росс өөрийн биеэ тун дульхан ойлгож байжээ. Учир юу гэвэл ёстой ажилдаа оногдохын хамтаар ийнхүү эрэгчийн тэсэшгүй хүсэл шуналын сэтгэл нь сэрж, түүний бие баярлан баясах, үзэн ядахын ухааныг амархнаа сурсан байна. Лондонд ирсэн цагтаа Росс Английн зэгсэн том нэрт эмч Патрик Менсон гэгч нэгэн лүгээ танилцав. Энэхүү Менсон шумуул хятадын цуснаас (хятадад эмчийн ажил хийж байсан тулд) бичил жижиг өт хорхойг сорон авч чаддаг гэсэн нэгэн сонин нээлт хийж, түүгээрээ нэрд гарсан хүн байв. Тэгээд энэ өт хорхой дараа нь шумуулын гэдэс дотор өсөж үржиж чаддаг гэж баталсан нь уг нээлтийн хамгийн чухал идээ цөм мөн байжээ. Менсон гэгч баахан шумуулын дон нөхөцсөн хүн юм. Түүний бие түмэн бодсын дотроос туйлын өвөрмөц гойд нь шумуул гэж үзээд, хүн төрөлхтний хувь тавиланд тэдгээр сорогчид ямар нэг гойдын үүрэг гүйцэтгэдэг гэж бат итгэсэн хүн ажээ. Үүний учраас түүнийг сүрхий хортойгоор элэглэн шоолж, Харлей гудамжны анагаах ухааны цэцэд «Эмчилгээний Жюль Верн» гэж хочлон хачлах болов. Тэгтэл энэ эмч орчлонд аанай л эс тоогдсон Рональд Росстой учран золгожээ. Гайхамшигтай хос учралджээ, чи минь! Менсон шумуулын тухай нэн бага юм мэддэг тулд шумуул насандаа ганцхан л удаа цус сордог гэж бодно. Нөгөө Росс нь бас шумуул дэлэнч хоёрыг нэг ижил амьтан гэж огт сэжиглэлгүй шумуулын тухай их л бүрэг бараг шүүн боддог байв. Гээ боловч харин... 

	Менсон кабинетдаа Российг дагуулан орж, Лаверааны нээсэн хумхааны нян үнэхээр бодтой байгааг үнэмшүүлэн чаджээ. Нөсөө будгийн хар цэгээр хэлхэгдсэн халуун хумхааны цайвар шимэгчийг бичил шинжүүрийн аманд тавьж харуулжээ. 

	Дэлхийн голч бүслүүрийн орноос саяхан эргэж ирсэн тэнгисчин цэргийн цусанд байгаа энэхүү бөмбөлөг хэлбэрт сорон завшигч нян цусны улаан бөөмийн дотор бяцхан хэлтэрхий болж задраад дараа нь бөөмөөс гадагш хэрхэн гүйн гарч байгааг хоёул хамт ажиглаж байжээ. 

	— хумхааны хууч хөдлөхөд цусан дотор ямагт ийм юм болж байдаг байна гэж Менсон тайлбарлаж байв. 

	Халуун хумхааны нян хүний цусанд хэрхэн хувилан орж байгаа энэ гайхамшигт хувирлыг үзээд Росс үнэн сэтгэлээс гайхан хөгжиж байжээ. Бут үсэрсэн өнөөх бөмбөлгүүд цусны эсээс бүлт үсрэн гарсны хойно тэд гэнэт тал сар хэлбэр олоод биеэсээ нэг нэг нь нэг, хоёр нь хоёр, гурав нь гурав, дөрөв нь дөрөв, заримдаа бүр зургаа хүртэл урт нарийхан цурав ширвүүл гаргаж, тэдгээр нь үргэлж мушгиран эвхрэх тулд энэ нянг өчүүхэн бичил наймалжтай төстэй болгох ажээ. 

	— За Росс минь, халуун хумхааны сорон завшигч энэ дээ! Эрүүл хүний цуснаас та үүнийг хэрхэвч олохгүй шүү. Үнэнийг хэлэхэд энэ нян нэг хүнээс нөгөөд хэрхэн халдаж байна вэ? гэсэн ганцхан асуудал миний сэтгэлийг догдлуулж байна гэжээ. 

	Чухмыг өгүүлбэл энэ асуудал Патрик Менсоны сэтгэлийг төдий л их дэнслүүлээгүй бий. Энэ хүний тархины эд эс бүхэнд шумуулын дүрс, эсвэл шумуулын тухай дуртгал, эсвэл түүний тухай шүүн бодсон бодол оршиж байжээ. Уг хүн нь чанартаа номхон болоод ямаршуу ажилтан болохыг тэнгэр бүү мэд! Тэгэвч газар сайгүй шумуул олж үзэх нэг зүйл дон шүглэсэн тал бий. Рональд Россын динамо машины их эрчимтэй хүн болох нэг онцлогийг нь Менсон түргэнээ тооцон боджээ. Түүний бие Россын өөрт нь сөхрөн биширч байгаа хийгээд удалгүй Энэтхэгтээ буцах учиртайг дурдан санажээ. 

	Зол завшаант нэгэн сайхан өдөр Оксфордын гудмаар тэр хоёр зугаалан явж байгаад Патрик Менсон өгөөш шидэж

	— Росс-аа! Ер нь халуун хумхаат шумуул л дамжуулдаг болов уу гэж надад санагдах гээд байгаа юм гэжээ. 

	Үүнд Росс турхирсан ч үгүй, инээж шоолсон ч үгүй. Тэгэхэд нь шанхайн өвгөн доктор энэ сэтгэгдэл төгс залуу хүнээр холч бодлогынхоо гар хуруу болгох санаатай хийсвэр саналгын онол юугаа ихэд дэлгэрүүлэн тайлбарлаж эхэлжээ. 

	— Хумхаа өвчтөний цусыг шумуул сорно. Тэгэхлээр цусанд нь өнөөх тал сарууд байж таарна. Тэд шумуулын ходоодонд орж, тэнд өнөөх ширвүүлээ гаргадаг байх. Тэр ширвүүлүүд нь хожим унаж, шумуулын биед уусан шингэдэг байх. Энэ ширвүүлүүд бодвол боомын нянгийн үршсэн хэлбэр (спор)-тэй адил уул нянгийн бат бэх тэсвэртэй хэлбэр нь болов уу. Дараа нь шумуул нь үхдэг байх. Тэгэхлээр өнөөдүүл чинь усанд унадаг байх. Тэгээд шумуулын халдвар тараасан шөлийг хүмүүс уудаг байна. Та миний санаа бодлыг ойлгож байна уу? гэжээ. 

	Энэ бүхэн бол, мэдээж хэрэг, Патрик Менсоны дэврүүн сэтгэмж, гэнэн үлгэр, хоосон таавар төдий зүйл билээ. Харин тэр цагт та бүхний дээр үзсэнчлэн ямар нэг таавар нэг өрнүүн хөөргөн үзэл бодол нянгийн ангуучны ажил гэгддэг хачин тоглоомын аймагт ямар нэг чухал зүйлд хөтлөн аваачиж магадгүй байсан үе билээ. 

	Саях хос Оксфордын гудмаар ийнхүү зугаалан явдаг байлаа. Росс нь шумуул дэлэнч хоёрыг нэг амьтан гэж огтхон ч сэжиглэлгүйгээр тэдгээрийн тухай ихэд сонирхон чалчиж байлаа. Үүний зэрэгцээгээр Патрик Менсоны ярихыг чих тавин чагнаж явжээ. 

	Шумуул хумхаа тараана!

	Энэ ч хуучнаас хуучин мухар бишрэлийн зүйл биз ээ! Гэтэл доктор Менсон үүнд итгэхэд бэлхэн урд нь зогсож байдаг гээч! За одоо яая гэх вэ! Дураараа л болог! Россын номыг хүн авдаггүй түүний математикийн нээлтийг хүлээн зөвшөөрдөггүй газар даа! Ингэхлээр Росс шинэ бололцоог ашиглаж, энэ мөрийтэй шинэ тоглоомд санаархаж эхэлжээ. хумхааны гэмт этгээд шумуул мөн гэдгийг баталж чадвал бас юутай билээ! Энэтхэгийн сувиллын газар эмчлүүлж байгаа бүх өвчтөний айвуухан гуравны нэг нь даруй хумхаагаар өвчилсөн байдаг биш үү? Ганцхан Энэтхэгт жилдээ сая гаруй хүн хумхаанаас шууд буюу дам шалтгаалж нас бардаг байна. Үүнд үнэхээр шумуул л гэмтэй зэмтэй болбол хумхааны үндсийг гажгийн дотор устгаж болох биш үү?

	— Доктор Менсон минь, энэ асуудлыг гэснээ Росс элчин сайдын ёсорхог найрсаг байдлаар, — Энэ агуу их асуудлыг шийдэх явдлыг би өөрийн ариун үүрэгт тооцъё! Би хувьдаа бол таны зөвхөн гар хурууны тань үзүүр мөн болоод энэхүү бодол санааны нэр төр нь бүхлээрээ танд л хамаатай байх болно гэж Росс энэ хятадын хөгшин докторт баталж билээ. 

	Үүнд хэдэн арван зүйлийн юм уу эсвэл хэдэн арван мянган төрөл зүйлийн ч шумуул байдаг юм уу гэдгийг сайн мэдэхгүй мөртөө яагаад ч юм, шумуул амьтан хазсанаасаа хойш зөвхөн гурав хоног амьд явдаг гэж итгэдэг эрхэм доктор Менсон өгүүлрүүн:

	— Та замд гарахаасаа өмнө шумуулын тухай жаал зугаа юм уншвал зүгээр гэдгийг би танд зөвлөе-гэжээ. Ингэхлээр Росс шумуулын тухай ном эрж, Лондон даяар гүйсэн боловч юу ч олсонгүй. Эрдэм шинжилгээний ажилд огтхон ч туршлагагүйн эрхээр Британийн музей хэмээх алдарт номын санд орохын сэхээ самбаа толгойд нь орсонгүй. 

	Росс эхнэр хүүхдээ Англид орхиод 1895 оны гуравдугаар сарын 28-нд Энэтхэгтээ буцахаар далайгаар аялахад Менсон сайн зөвлөгөө, сайхан ерөөлийн үгээр түүнийг үдэж билээ. Хөлөг онгоцон дээр Росс зорчигсдоос хуруугаа хатгуулж цус авхуулахыг гуйж шалсаар аялан явагсдыг залхаажээ. Түүний бие онгоцон дээр бас газар бүр шумуул эрсэн боловч хөлөг онгоцны олон тавгүй юмны дотор харин шумуул л байгаагүй тулд арга буюу жоомыг хагалж үзэх хийгээд гай гамшигт учран онгоцны тавцан дээр мурчганан хэвтэх нисэх загаснаас шинэ нян нээсэн төдийгөөр сэтгэлээ зогоожээ. Эмх замбараагүй чулуун цармаар бүрхэгдсэн зах хязгааргүй өргөн тэгш талын дундах халуун буцламгай бяцхан нууруудын дундах зэлүүд бөглүү Секундерабад хэмээх газар томилогдон очоод тэнд шумуултай ажиллах ажлаа сая эхэлсэн ажээ. Түүний бие албан ёсоор бол зөвхөн эмч мөн болоод Энэтхэгийн засгийн газар түүнийг олонд тоогдсон нянгийн ангуучин гэх буюу эсвэл шумуулын мэргэжилтэн гэж хэрхэвч үзэхгүй тулд эмчлэх сувилах ажлаа бас л хийхээс өөр гарцаагүй нь мэдээж! Энэ шинжлэгч гав ганцаар байв. Түүнийг заль мэхээр суга үсэрсэн залхуу хойрго этгээд гэж үздэг хурандаагаас аваад сав л хийвэл хурууг нь шивэх гэдэг энэ доктороос үхтэл айдаг хар арьстан жаалуудыг хүртэл цөм Россын эсрэг байжээ. Бусад эмч нарын тухай гэвэл тэд хумхааны паразит хорхой бий гэдэгт ч итгэдэггүй байлаа. Тэд өвчтөний цусанд байдаг тэр нян гэгчийг бидэнд үзүүлж өгөөч гэж элэглэн шоолж гуйсанд Рональд өгүүллэгийг эс ухан, гэнэхнээр итгэж хумхааны үүсгэврийн амьтан цусанд нь язганан байгаа зол муут энэтхэг хүн хөтлөөд очсон байж. Гэтэл туршлага хийхийн даваан дээр тулж очих бүрд гайтай хар энэтхэг хүн нь эв эрүүл болоод, цусан дахь нян нь алга болчихдог байжээ. Докторууд нь элгээ хөштөл унаж тусан инээлддэг байв. 

	Гэвч Росс цовоо сэргэлэн байдлаа алдахгүй байжээ. Тэр хүн түүний бие, юу ч болтугай, Менсоны зааврыг хатуу баримтлаад үзэхээр шийджээ. Росс ямар нэг зүйлийн шумуул (чухам ямар зүйлийн шумуул болохыг тэр өөрөө алъя ч гэсэн хэлж мэдэхгүй байжээ) барьж аваад торонд хийж, өөрийн болон харийн эрх баригчдын тулган шаардсан бүхнийг биелүүлээд заншчихсан энэтхэгийн үй олон хүний нэг болох бараан арьстан өвчтөний орон дээр өлгөж тавив. Шумуулууд тор дотуур хөгжөөнтэйеэ жунгиналдах боловч харин хүн хазахын хүсэл дур огт байхгүй ажээ. Тэдгээрээр яагаад ийгээд ч хүн хазуулж чадахгүй байжээ. 

	Гайхаш нь барагдахдаа Росс «Шумуул чинь бух шиг зөрүүд амьтад юм» гэж Патрик Менсонд бичиж байжээ. Росс шумуулын хазах дурыг юухнаар боловч аргалан татах санаатай шургуу оролдож өнөөх туршлагаа тун зогсоохгүй байжээ. Өвчтөнүүдийнхээ «аруухан үнэрийг гаргах» гэж тэднийг үдийн халуунд наранд ил хөөж аваачих зэргээр элдэвчлэн цөхөвч шумуулууд урьдын адил аанай л энэ дайллагаас татгалзсаар... Росс гэнэт нээлт хийлээ! Торыг усалж, түүний хамт энэ хэдийгээр төдий л чухал биш ч гэсэн өвчтөнийг бас норгож үзвэл ямар? гэсэн нэг бодол түүний толгойд гэнэт төрж туршсанд өнөөх шумуулууд нь ашгүй нэг ажилдаа орохчоо болж өвчтөн энэтхэгүүдийн цусыг ховдоглон сорж эхэлжээ. Ингэсний хойно Росс өнөөх шумуулуудыг барьж аваад шил саванд нямбайлан хийж хадгалав. Тэгээд цусны хамтаар сорогдсон хумхааны нян шумуулын ходоодонд үрждэг эсэхийг нягтлан тогтоохын төлөө өдөр болгон тэдгээр шумуулыг ээлж дараагаар нядалж, ходоодыг нь бичил шинжүүрээр дуранддаг байжээ. Тэгтэл, аяа халаг!, өнөөдүүл нь үрждэггүй байна биш үү!

	Бүтэлгүй явдал удаа дараа гарсаар байсан боловч энэ нь Россын хор шарыг улмаар гааруулж байжээ. Патрик Менсонд ирүүлсэн түүний захидлыг уншиж үзвэл Росс өөрөө бичил шинжүүрт өртөхтэй үгүйтэй өчүүхэн амьтан болоод, бичил шинжүүрийн галт шилэн доогуур судлагдахуун болсон нянгуудынхаа дундуур мөлхөж байгаа болов уу гэж сэтгэж болохоор байлаа. Түүний үзэж ажигласан бүхэн нь өөрт нь болбол гайхамшигт сонин тууж, роман, жүжиг л гэсэн үг байв. хумхааны тал сар хэвтэй нян бяцхан наймалжтай адил болж ирээд биеэсээ гаргадаг нарийхан цурав ширвүүлийг тун анхааралтай нягтлан ажиглахыг Менсон Росст захиж зааварлаж байлаа. Баяр хөөр болсон урт захидалдаа Росс хумхааны нянгаас тасарсан цурав болон цусны цагаан бөөм залгиур эс хоёрын хооронд болсон гайхамшигт тулалдааныг ажигласан тухайгаа Менсонд нэгд нэгэнгүй тоочин бичсэн байна. 

	«Тэр (өнөөх тасарсан цурвыг Росс ийнхүү нэрлэж байна) цагаан бөөм залгиур эсийн хажуу хавирга (!) руу мөргөлөн довтолсоор түүнийг мохоож зугтаалгах юм. Нянгийн цурав, залгиур эс хоёрын энэ ирүүлд гарсан тулалдаан гэгч үнэхээр нэг гайхамшигт мөн! Би энэ сэдвээр «Шадар гурван цэргийн» маягийн роман даруй бичнэ» гэжээ. 

	Хийж байгаа ажлаа ийнхүү ихэд сонирхон хөхиж хөөрсний ачаар өөрийн мунхаг харанхуй, дадлага туршлагагүйн үр дагавар болсон элдэв бэрхшээл болон урам хугарах тэргүүтнийг Росс даван туулж чаджээ. Түүний бие энэтхэг хүмүүсийг авах нь хаванцар харх оготно барьж авахын адил байжээ. Хэрэв тэдний биеэс хумхаа илэрвэл Росс баярлаж, харин тэднийг эрүүлжсэн байвал үзэн яддаг байв. Үхлээ хүлээж байгаа лалын мөргөлтөн Абдул Вахаб гэгчийг Росс өдөржин хүүхийлж байв. Үүнд түүнийг ийш тийш нь зөөн зайлуулж ялаа батгана дээр нь тавьж, шумуул турхирах ажээ. Тэр бүхэн нь ер юм болж өгөхгүй байсан боловч, Росс баримталсан шугамаа цуцалтгүй зүтгүүлсээр байлаа. Түүний бие Менсонд бичихдээ: «тэнгэрийн өршөөлийг санаж одоо би яавал зохихыг зөвлөөч!» гэжээ. 

	Тэгсэн мөртөө үүний зэрэгцээгээр түүний хоёр мэлмийн өмнө болж, намайг нээгээд өгөөч гээд байгаа эгэл чухал баримт сэлтийг Росс ажиглалгүй өнгөрч байлаа. 

	Гээ боловч одоо түүний бие хумхааны сорон шимэгч ямаршуу харагддагийг төгс сайн мэдэх болж, түүний дагуу нэвтлэн гарсан будгийн хачин хар үр буурцгийг түргэн олж үзэн, өсгөдөг шилэн дор цэлэлзэх жижиг дусал, хөөс, санамсаргүй толбо цэгээс өнөөхийгөө амархан ялгаж чаддаг болжээ. Шумуулын ходоодны дотоод хана гадаргын тухайд гэвэл тэр нь суудаг бүгчим бохир өрөөний нь доторх байдал мэт танил дөт харагдах болсон байжээ. 

	Россыг гэнэт иж балнад арилгуулахаар Бенгалорт томилон явуулсан боловч түүнийг нь арилгаж чадсангүй. Үүнд Росс Английн засгийн газрыг үхтэл үзэн ядаж «Агуу их хилин» гэдэг найраглал хүртэл бичсэн билээ. 

	— «Англичууд засаж захирах чадалгүйдээ Энэтхэг оронд бий болсон өмхий хар шавар балчигт нь өөрсдийг нь нүүр амаар нь шигтгэж орхимоор надад санагдаж билээ. Би нас дөч шахаж, Бенгалорт явуулсан эрүүлийн үйл ажлаараа ч, хумхааны талаар хийсэн бүтээлээрээ ч Энэтхэг орон даяарт их л нэр гарсан байтал өөрийн энэ зүдүүр, хөдөлмөр хоёрынхоо төлөөнөөс би нэгээхэн ч тушаал ахисангүй, бас талархал ч олсонгүй...» гэж Росс намтартаа бичжээ. 

	 

	 

	IV

	Хоёр жил хэдийн өнгөрөөд байтал 1897 оны зургаадугаар сард Рональд Росс Секундерабаддаа буцаж иржээ. Умар зүгийн сэрүүн, бороо хоёрыг урин авчрах муссон салхины ирэх цаг аль хэдийн болсон атал яасныг бүү мэд, тэр салхи алга байлаа. Халуу дүүгсэн салхи үүл мэт торгон элсэн тоосоор лабораторийг булдаг болов. Үүнд Росс бичил шинжүүрээ салхивч гэгээвчээр гаргаад шидчих сэн гэж үнэн голоос хүсдэг удаатай байжээ. Тэр дуран авайн доторх сүүлчийн шилэнд ан цав гарсны дээр байнга урсах хөлс дусалсаар уул дурангийн төмөрлөг хэсэг улаан зэв болсон ажээ. Түүний өрөөнд сэнс, сэрүү татуулагч ерөөлт сэнс нь бэлэн байсан боловч үхсэн шумуулуудыг нь ширээн дээрээс нь хийсгэх учир сэрүүцүүлэгчээ ажиллуулж бас болшгүй. Харин үдэш болохын алдад сэвс сэвс салхи нь намдах боловч шингэж байгаа нарны наагуур аюултай муухай тоосон хөшиг татсан хэвээр байв. 

	Тэгээд Рональд Росс бичихдээ:

	 

	Аж төрлийн дуун тасрав. 

	Аймшигт шүүх эхлээгүй байгаа даа? 

	Агаар мандал цусан мэт улайдав. 

	Аяа цахиур чулуу боловч бутармаар аа!

	 

	гэжээ. 

	Энэ шүлэг түүний сэтгэлийг баахан хөнгөлж тайтгаруулжээ. 

	Наймдугаар сарын 16-наа Рональд Росс өөрийн учраа бүхий өвчтөн алдар хүндэт Хуссейн ханыг чармаа нүцгэлэн өнөөхийгөө дэлэнчийн тор дор тавьж, түүний бие дээр саяхан барьж авсан нэг шинэ зүйлийн шумуулыг тавьжээ. Тэр шинэ шумуулыг төдий л эрдэм шинжилгээний биш ангиллаар зүгээр л «хүрэн бор шумуул» гэж Росс нэрлэсэн ажээ. Шумуулууд Хуссейн-ханы цусыг ханатал сорсонд Росс тэдгээрийг өдөр алгасалгүй ээлж дараагаар алж, ходоодыг нь дурандан харж шинжилдэг байжээ. 

	Наймдугаар сарын 19 болоход түүнд «хүрэн бор шумуул» гурвын зэрэг үлдээд байлаа. Тэдгээрийн нэгийг алаад Росс найдлага тасарсан янзтай эс эдийн жигд зөв эгнээ судлаараа засмал чулуу шигтгэж зассан чулуун гудамжны шалтай төстэй харагддаг ходоодны нь ханыг харж эхэлжээ. Гэнэт нэг гойдын сонин үзэгдэл анхаарлыг нь татав. 

	Өнөөх шумуулын ходоодны хананд дэвссэн эс эдийн довцгийн дунд нэгэн хачин бөөрөнхий юм хэвтэж байсан нь уртачаараа барагцаалбал ямхыг 2500 хуваасны нэгний төдий ажээ. Өөр бас нэг тийм юм байна! Ай чөтгөр алгад гэж! Яасан ч тэсэхийн аргагүй бүгчим юм дээ! гээд Росс шинжилгээгээ зогсоолоо. 

	Маргааш нь Рональд өнөөх зураг төлөвийг мөн олж харлаа. Дөрвөн өдрийн өмнө зол муут Хусейн-ханы цусыг сорсон хамгийн сүүлчийн өмнөх шумуулын ходоодны хананд мөн аанай л бөөрөнхий биет юмс байлаа (ходоодны ханын эдийг бодвол тэдгээрийн дүрс зурлага илүү хурц тод ажээ) Энэхүү дугуй юмс дотор «давирхай мэт» хав хар үр буурцаг чихээстэй ажээ. 

	«За гарцаагүй дээ! Энэ маань Хусейн-ханын цуснаас миний олж үзэж байгаа хумхааны паразит мөн. Өнөөх будгийн үр буурцаг нь ч яг мөн» гэж бодов. 

	Дараах өдөр нь буюу Хусейн-ханы биед тортой сүрэг шумуул тавьснаас хойших тав дахь өдрийг Росс тэсэж ядан хүлээж орондоо эргэн хөрвөн хэвтжээ. 

	«Наймдугаар сарын 21-нээс би сүүлчийн «хүрэн бор шумуулаа» алаад түүний ходоод руу давхиад орчихлоо» гэж Менсон доктортоо Росс бичжээ.

	— Тэгнэ ээ тэр! Өнөөх л бөөрөнхий эсүүд маань байна даа. Нэг, хоёр... зургаа... арван хоёр ширхэг байна гээч! Өчигдрийн шумуулынхад байснаас бузгай том юм гээч! Эд өсөж торнидог байх нь ээ! Ингэхлээр амьд гэсэн үг дээ! Иймд энэ чинь хумхааны шимэгч ёсоороо мө-өн! гэв. 

	Росс баярлан хөөрөөд энхжиний оронд ажирч байлаа. Үүний учир шүлэг бичилгүй яах вэ?

	 

	Үеийн үеийн алуурчин минь ээ! 

	Үйл явдлыг чинь би мэдлээ дээ! 

	Үйлийн үртэй үхлийн нууцад 

	Үндэснээс нь би нэвтрэн чадлаа 

	Аврал хаана байгааг мэдмүү би 

	Аяа цээж баяслаар бялхнам одоо! 

	Амь авах үхлээс айлтгүй бий! 

	Аяа азтай үеийнхэн минь баярлатугай!

	 

	Росс давирхай мэт хав хар цэгээр чигжээстэй хачин сонин бөөрөнхийнүүдийн тухай ширхэгчлэн тодорхой өгүүлж Менсонд тэр даруйдаа захидал бичээд «Британийн анагаах ухааны сэтгүүлд» эрдэм шинжилгээний ултай суурьтай өгүүлэл бичиж илгээв. 

	Үүний дараагаар гунигт завсарлага эхэлжээ. Энэтхэгийн анагаах ухааны дээд удирдлага Россыг хэрхэвч тоож хүлээхгүй байв. Үүнд Россоос эмчийн ажил, дан ганц эмчилгээнийхээ талаар идэвхтэй ажиллахыг шаардаж байлаа. Росс ерөнхий эмчийгээ утас цахилгаанаар бөмбөгдөж, Англид миний өмнөөс хөөцөлдөж өгөөч гэж Менсоныг үглэж дуулан гуйж байлаа... Тэр бүхэн талаар болж байв. Россыг шумуул бага байдаг умар зүг хөөжээ. Барьж авсан хэдэн шумуул нь хүйтэн сэрүүний улмаас хазах дургүй байсан ажээ. Тэр нутгийн хүмүүс (бхил нар) тун зэрлэг, сүжиг бишрэл ихтэй тул хуруугаа хэрхэвч хатгуулж шивүүлэхгүй байжээ. Тэнд Росст форель1 загас барьж хамуу эмчлэхээс өөр хийх юмгүй ажээ. Хөөрхий Росс хэчнээн уурсан хилэгнэж бухимдаж байсан гэж санана аа!

	 

	 

	V

	Адаг сүүлд нь Патрик Менсоны үглэж дуулан хөөцөлдсөн нь амжилт олж Россыг Каликутта хотноо шилжүүлсэн байна. Тэнд сайн лаборатори, туслах хүмүүс, баахан шумуул, цусандаа тал сар хэлбэрт нянтай өвчтөн хэчнээн л бол хэчнээн түүний мэдэлд бэлхэн байв. Рональд Росс туслах ажилтан авах зарлал гаргав. Өдий төдий хар бараан арьстан хүн хүрч ирсний дотроос хоёрхныг сонгож шилж авав. Эхний нэг нь Магомет Букс гаднаас нь үзэхэд зальжин этгээд шиг байсан тулд алив заль мэхтэн эрхбиш толгойтой улс байдаг гэж боддог Росс түүнийг шилж авчээ. Хоёр дахь туслагчдаа Парбуну гэгч нэгнийг авав. Энэ хүний тухайд гэвэл түүний Парбуну гэдэг сүржин нэрээс гадна анхны ацаг хөлсөө авахтайгаа зэрэг үхэлгүй мөнхрөхөд хөтөлбөрлөх бүх замаа таслаад алга болчихсон гэснээс өөр тодорхой юмгүй. 

	Ингээд Росс Магомет Буксын хамтаар шумуулын ходоодноос хар цэг бүхий бөөрөнхий юм олох ажилдаа махран улайн оров. 

	Магомет усан татуургын хоолой, Каликутта хотын бохир бузар цөөрөм, муухай үнэрт татаал сувгаар шогшиж, шумуул барина. Түүний бие хөх бор, хүрэн бор, эрээн далавчиндаа бэдэртэй хар ногоон тэргүүтэн элдэв шумуул авчирчээ. Магомет эрдэнэ мэт хүн ажээ. Шумуулууд түүнд нэг л ээлтэй хайртай юм шиг ажээ. Росс өвчтэй энэтхэг хүнийг шумуулаар хазуулах гэж ядаад цөхөөд барахгүй байхад Магомет цаг ямагт хазуулж чадсан байдаг байлаа. Тэгэхдээ бас нэг юм амандаа шивнэж уншдаг байжээ. Энэ хүн их гарын зальт этгээд байсан уу гэвэл арай ч тийм биш. Түүний нэг яльгүй сул тал гэвэл долоо хоногт нэгийн зэрэг удаа үхтлээ согттолоо уудаг явдал болно. Харин туршлага юу болж байв? Аяа халаг! Магометын ажил хэчнээн сайн байсан бол туршлагын хэрэг төчнөөн гунигтай муу байсан ажээ. Ингэхлээр өнгөрсөн жил Секундерабадад үзэгдээд байсан гайхам сонин үзэгдэл золигийн ган халуунд хөөрөөд нүдэнд хий юм үзэгдсэн хэрэг биш байгаа даа гэж Росс эргэлзэж эхэлж билээ. 

	Тэгтэл түүний толгойд нэг аз хийморьтой бодол оржээ. Шувуунд бас хумхаа тусдаг гэсэн биз ээ. Шувууны хумхааны нян хүний өвчний шимэгчтэй тун адил биш үү? Шувуугаар оролдоод үзвэл ямар вэ? гэж сэтгэжээ.

	Магомет Букс дахиад эрэл хайгуулын аянд мордож, энэ удаа бор шувуу, болжмор, хэрээ авчирч байлаа. Тэр хоёр шувуудаа шумуул дэлэнчийн шаагаар бүрхээсэн тусгай тор дотор тараан байрлуулж агуулаад Магомет нь шалан дээр тавиастай торны дэргэд нойргүй жижүүрлэн хонодог байсан нь мий мигуйнаас шувуугаа хамгаалж байгаа ажээ. 1898 онд хутагт Патрикийн баярын өдөр Рональд Росс арван хүрэн бор шумуул цусанд нь хумхааны нян язганаж агсан гурван болжмортой торонд оруулжээ. 

	Гурав хоносны хойно Росс «Шувууны хумхааны нян хөх бор шумуулын ходоодны хананд өсөж хөгжих нь хүний хумхааны нян эрээн далавчит хүрэн бор шумуулын ходоодны хананд үржиж өсөхтэй ав адилхан» гэж тогтоон чаджээ. 

	«Шувуугаар ажиллаж үз гэсэн таны зөвлөгөөг урьд нэг чихээрээ оруулаад, нөгөө чихээрээ гаргачихдаг юутай тэнэг моншин илжиг билээ би?» гэж Росс Менсонд бичиж байв. 

	Магомет хаа нэгтэйгээс гурван бор шувуу олж ирсний нэг нь цусандаа нэг ч нянгүй эв эрүүл шувуухай байв. Нөгөөгийн нь цусанд бага зэрэг нянтай байв. Гурав дахь бор шувууны цус өнөөх шимэгчээр пиг дүүрэн байжээ. Росс тэдгээр шувууг гурван ондоо торонд хийв. Үүний хойно Магомет лабораторид авгалдайнаас гаргаж торниулсан, хумхааны алив сэжиггүй шинэ залуу шумуулын сүрэг авчрав. Тэр хүн сүрэг шумуулаа гурван хэсэг болгож, урам зоригийг нь ивээх энэтхэг газрын тарни шившлэг шивнэж бор шувуунд тавив.

	Аяа юутай гайхамшгийн гайхамшиг гэгч энэ билээ! Эрүүл бор шувуу хазсан нэг ч шумуулын ходоодонд будагт өнгө ялгарагч бөөрөнхий алга байв. Хөнгөн өвчилж байсан бор шувууг хазсан шавжийн ходоодонд тэр бөөрөнхийнүүд цөөвтөр байв. Хүнд өвчтэй бор шувуу болжморыг хазсан шумуулын ходоодыг Росс дурандан харвал энэ ходоод бүхэлдээ давирхай мэт хав хар будгийн үр буурцаг бүхий гайтай бөөрөнхийгөөр цавдсан юм шиг байжээ. 

	Өдөр өдөрт Росс энэхүү ангийн шумуулыг алж дурандан үзвэл өдөр болгон өнөөх бөөрөнхийнүүд улам томрон бөмбийж удалгүй тэдгээр нь ходоодны ханыг нэвт түлхэж, «бутархай мөнгөтэй хүүдий» шиг хурц тод будагтай бяцхан үр буурцгаар пиг дүүрэн том ур булуу болов. Энэ үр буурцаг шиг буржгар нь юу бол? Энэ чинь хумхааны залуу нян биш байгаа даа. Эндээсээ хаачдаг бол? Эд эрүүл шувуунд яаж халддаг юм бол! Үнэхээр шумуулаар дамжиж шувууны биед ордог болов уу?

	Өнөөх ур булуунуудын нэгийг бичил шинжүүрээр мөрдөн ажигласаар байтал хумхаат шувууг шумуул хазсанаас хойш долоо хоног өнгөрөөд өнөөх ур нь хагарч өрөм хэлбэрийн утас мэт юм өдий төдийг гаргаж орхив. Энэхүү утас мэтээр шумуулын бүх бие пиг дүүрээд иржээ. Росс хумхаатай бор шувуунаас хооллон тоогүй олон шумуулаа удаа дараагаар нядалж, түргэн түргэн дурандаж эхэлжээ. Тэгээд бөөрөнхийнүүд нь ур болж, ур нь боловсрон хагарч, дотроос нь бяцхан өрөм хэлбэрт утас мэт юм өдий төдийгөөрөө гарч байхыг цаг ямагт олж хардаг болжээ. Түүний бие шумуулын анатомийн байгуулалтыг удтал шургуу судалсаар нэг зол завшаант сайхан өдөр шумуулын бие дотор язганан байсан өрөм хэлбэрт утасны цэрэг шүлсний булчирхай тийш нь чиглэн зорчихыг олж үзжээ... 

	Үй түмэн амьтан халгин бялхан орж ирсний улмаас бичил шинжүүрийн дор хөдлөн алдаж байсан шүлсний булчирхай дотор шумуулын хатгуур хошууны дотуур дээш хөдлөхөд бэлхэн хумхааны өдий төдий залуу гялалзуур нянгийн хороо арми бэлхэн болон цугларч байв. 

	— За энэ чинь хумхаа шумуулын хазахад хошуугаар нь дамжин халддаг гэсэн үг дээ! гэж Росс шивнэж билээ. Росс үүнийг аяархан дуугаар хэлэв. Учир юу вэ гэвэл энэ нь түүнд эрдэм шинжилгээний загалмай зүүлгэсэн эцэг Патрик Менсоны онолд харш байлаа. Хүн шувуу хоёр үхсэн шумуултай уснаас хумхааны халдвар авдаг гэх буюу түүнийг агаараас биедээ шингээн авдаг гэсэн нь шал дэмий зохиомол хоосон зүйл ажээ!

	Рональд Росс бол Патрик Менсонд цаг ямагт тал засамтгай ханддаг билээ. Харин одоо!.. Одоо бол Росст тусламж хэрэг алга! Одоо энэ хүн биеэ даасан шинжлэгч болжээ. 

	1898 оны зургаадугаар сарын хорин таванд Магомет Букс цусандаа ширхэг ч хумхааны нянгүй жигтэйхэн сайхан эрүүл бор шувуу гурвыг авчирлаа. 

	Магомет Россын хяналтаар урьд нь өвчтэй шувуунд бэлчээрлэсэн нэгэн сүрэг хорт шумуул өнөөх шор шувууны тор дотор шөнө тоолон оруулжээ. 

	7 дугаар сарын есөнд Патрик Менсонд Росс захидал бичихдээ: «Урьд нь эв эрүүл агсан гурван шумуул бултаар протеозомагаар2 пиг дүүрэн болсон байлаа»

	Үүний дараагаар Рональд Росс уулын аглаг өндрөөс сая бууж ирэв. Түүний бие Менсонд байн байн захидал бичиж, цахилгаан явуулж байлаа. Бас хумхааны нянг нээсэн Альфонс Лавераан гэгч Парис хотноо суух өвгөнд ч захидал бичжээ. Түүний бие эрдэм шинжилгээний нэг, анагаахын хоёр ч сэтгүүлд өгүүлэл илгээлээ. Нээлтийнхээ тухай Росс Калькутта хотноо уулзсан учирсан, зөрсөн тохиолдсон бүхэнд ярьж байлаа. Анхны цаасан шувуугаа бүтээгээд үнэхээр нисэж чадна гэж итгэсэн бага жаал шиг Росс тийнхүү хөөрөн хөхин баярлаж байжээ. 

	Патрик Менсон нь Эденбург хотноо анагаах ухааны томоохон их хуралд очиж, хумхааны нян хүрэн бор шумуулын биед оршиж, өсөж үржиж хувирдаг гайхамшгийн тухай эрдэмтэн докторуудад сонсгожээ. Түүний бие тэдэнд бас бүхэнд гологдсон ганцаарч бөгөөд ямар ч нэр алдаргүй боловч эрэх хайхдаа цөхрөхийг мэддэггүй, бат хатуу Рональд Росс гэгч түүний ивээлт хүн нь хумхааны паразитыг шувууны цуснаас эхлээд шумуулын ходоодоор дамжин биед нь тарж улмаар түүний хатгуурын аюултай байранд очиж тэндээс шинэ шувуунд халдан шилжихээр хором тутамд заналхийлж байгааг хэрхэн мөрдөн мөшгөн судалсан тухай ярьжээ. 

	Эрдэмтэн докторууд нь ам ангайн гайхацгааж билээ. Тэгэхэд нь Патрик Менсон Рональд Россын цахилгааныг уншин сонсгов. Энэ бол эцсийн туршлага байсан. Үүнд хумхаа халдсан шумуул эрүүл шувууг хазаад өвчин халдаасан байна. Их хурал иймэрхүү тохиолд болдог заншлаараа дэнслэн догдолж, Рональд Росст «Үеийг эзэлсэн нээлт» хийсэнд нь баяр хүргэсэн тогтоол гаргав.

	Харин Патрик Менсоны сэтгэл гүйцэд ханамжтай байсангүй. Шувуунд холбогдолтой баримтыг хүнд дэлгэрүүлэн хэрэглэхийн албагүй гэдгийг энэ эмч мэдэж байжээ. Энэ талаар тэр Менсоны зөв байлаа. Байгаль түмэн бодос санаанд оромгүй хачин юм, бухимдалтай онцгой учир тохиолоор дүүрэн. Одон гарагийн хөдөлгөөнд тодорхой дүрэм журам, хууль зүй байдаг болбол хумхааны шумуулын эчнээ далдын нугачаа сархиагт тэр мэт хатуу учир утга, зүй тогтол байхгүй ч байж болно. Эрдэм шинжилгээний судлаач нар, тэрийг битгий хэл, тэдний дотроос хамгийн агуу ихчүүл нь ч одоо хэр болтол гайхамшигт нууцын зөвхөн өнгөн хөрсийг сармачсан төдий байгаа агаад нянгийн тухай үнэн мөнийг гүйцэд танин мэдэхийн төлөө тэдний одоохондоо хийх бүх юм нь гэвэл зогсоо зайгүй, эцэс хязгааргүй агнаад л байхад оршино. Зүй тогтол байхгүй биз ээ!

	Тийнхүү Патрик Менсон мөнөөхөн Рональд Росст зэгсэн ширүүн дориун хандсан билээ. Үүнээс хойш хар золигийн Энэтхэг оронд нэгэн хувийн төдий ч түдэн саатаж чадамгүй сэтгэн байсан энэ уцаар хүн тэндээ хэдэн сар жилээр үлдэж шинжилсээр хоцрох учиртай байсан ажээ. Түүний бие уул ажлыг гялалзтал эхэлсэн боловч энэ нь дөнгөж л эхлэл байлаа. Энэ хүн тэр ажлаа шинжлэх ухаан болон хувийнхаа эрх ашгийн төлөө хийдэггүй юм аа гэхэд ядахдаа Английн төлөө үргэлжлүүлэх учиртай аж. 

	Аравдугаар сард Менсон Росст бичихдээ «Кох Итали улсад шумуулаар оролдон ажиллаад бүтэлгүй болсон гэж би дууллаа. Иймд та энэ нээлтийг Англи улсдаа шүүрэн авах бололцоо бас ч байна» гэжээ. 

	Аяа халаг! Рональд Росс хүний хумхааны энэ нээлтийг шинжлэх ухаан, хүн төрөлхтөн Англи, тэр битгий хэл (хамгийн адаглаад) өөрийнхөө төлөө ч шүүрэн авч чадсангүй билээ. Энэ хүний нэр алдрын наран жаргах тийшээ хэвийсэн ажаам!... Нянгийн бүх ангуучны дотроос миний бодохуйяа Рональд Росс шиг их тарчин тамаа барсан хүн үгүй. Шинжилгээний ажил хийхийгээ загас усандаа хөвж яваа мэт сэтгэдгийн улмаас удаа дараа бүтэлгүй явдал тохиолдож байхад зогсолтгүй үргэлжлүүлэн ажиллаад байдаг судлаач байдаг. Бас дан амжилт олж байсан эрэлчид ч байдаг боловч тэд алдар нэрээ мандуулахын хорхой нь гозгоносны улмаас биш, харин аргагүй яс махнаас нянгийн ангуучин болж төрсний улмаас ажиллаад байсан нь ч бий. Харин Россын тухайд бол уг хэрэг шал өөр байжээ. Энэ хүн шургуу бөгөөд тэсвэртэй туршлагаа үнэнхүү эрэл хайгуулын гол нөхцөл болсон утга учир зорилго чиглэлгүй ганцаардлын нь эсрэг дургүйцэн боссоор агсан төрөлхийн ааш араншныхаа эсрэг тэсэхийн аргагүй гунигт ядал цөхлөөр хийхээс өөр аргагүй болсон хүн байжээ. Түүний бие ямар нэг том чухал комиссыг толгойлчхоод байх сан гэж хий хоосон хүсэмжилж, одон зүүж, дайллага цайллага хийлгэн олон түмнээр алга нижигнүүлэн ташуулж явахыг магад мөрөөдөж явсан буй зээ!

	Энэ хүн тэр нээлтийг Англидаа булааж авах ёстой! Аяа халаг хуухай! Түүний бие хөх бор, ногоон, хүрэн бор, элгэн хүрэн, эрээн зэрэг өөрийн мэддэг бүх зүйлийн шумуулыг хумхаа өвчтөн энэтхэгүүдэд тавьж үзлээ. Тэгээд ер олигтой юм болж өгсөнгүй! Энэ хүн нойр муудах өвчин тусаж, бүхэл дөрвөн килограмм тарга жингээ алджээ. Бас урьд мэддэг байсан зүйлээ мартах болж, Секундерабадын анхны бүдүүн борог туршлагаа ч давтан хийж чадахаа байжээ. 

	Гээ боловч Рональд Россын алдар хүнд мандах болтугай! Хэдийн өөрийн төрх төлөвийн эсрэг ажилласан ч гэсэн энэ хүн тун их юм хийжээ. Түүний ажил бүтээл нь их эрдэмт, билиг төгс, би гэж биеэ тоомтгой, Баттиста Грасси гэгчээс хумхаа өвчнийг дэлхийн хөрснөөс бүрмөсөн тонилгоход эргэлзээгүй хөтөлбөрлөх маргаангүй гайхамшигт тэр туршлагыг хийж гүйцэтгэхэд тус болсоон. 

	 

	 

	VI

	Зуун жилийн өмнө гялалзан тодорсон Спалланцани тэгтлээ их амжилттай мандан гарсан мөнөөхөн Павийн их сургуульд Баттиста Грасси анагаахын боловсролыг олсон билээ. Докторын диплом хүртэхтэйгээ зэрэг Грасси даруй амьтан судлалын талаар ажиллаж эхэлсэн тулд чухам яах гэж анагаахад урьд суралцсан нь нарийндаа төдий л ойлгомжгүй зүйл болсон аж. 

	Хянуур болгоомжтой, хөлөг онгоцны хронометр гэмээх цагийн адил нарийн чанд, мөс мэт цэвдэг энэ хүн байгаль ертөнц түмэн бодсын олон оньсогод хариу эрдэг болжээ. Түүнд дан ганц зөв хариу л хэрэгтэй ажаам! Түүний бүтээл дөнгөж хэвлэгдэн гармагц сонгодогт тооцогдож агсан бөгөөд гэтэл тэдгээрийг бичээд эхэлснээсээ хойш хэдэн жилийн нүүр үзэхээс нааш ер хэвлэлд өгдөггүй заншилтай хүн байжээ. Энэ хүн цагаан шоргоолжны нийтийн байрны бүх нууцыг илчлэн гаргаснаар үл барам эдгээр шоргоолжинд шүтэн завшин амьдардаг нянг хүртэл нээж олсон байж. Эмгэн хумсны талаар бол энэ дэлхийд түүнээс их юм мэдэх хүн үгүй. Эмгэн хумсны насан туршдаа үзэх хувь тавилан бүхий гайхамшигт, яруу найраглаг, бүх хувирал өөрчлөлтийг мөрдөн мөшгөн мэдэхэд Спалланцанийн үнэнхүү зорилго эрмэлзэл, шургуу тэвчээр Грассид эрхбиш хэрэгтэй байсан биз! Грасси сулавтар биетэй хүн аж. Нүдний хараа нь олхиогүй муу. Хөрөг юуг нь сонинд нийтлэхийг эсэргүүцэх туйлын даруу зан, ажил бүтээлд нь үл итгэх байдал өчүүхэн төдий үзүүлэхэд эрс мэдэгдээд ирдэг биеэ тоосон эмзэг зан ийм эсрэг тэсрэг хоёр зүйл хосолсон хүн байжээ. Россыг эрдэм шинжилгээний ажлын тухай мөрөөдөн бодоо ч үгүй явахад Баттиста Грасси хорин есөн насандаа хэдийн профессор болж, «chetognata»-гийн тухай (үнэнээ хэлэхэд энэ юу гэгч болохыг би өөрөө ч үл мэднэ) нэгэн эхт алдарт зохиолоо нийтлүүлсэн байжээ. 

	Ажил хийдэггүй хүмүүсийг Грасси нэг нүдээр үздэггүй байжээ. 

	— Хүн төрөлхтөн нь ажилладаг хүмүүс, ажиллаж байна гэж боддог хүмүүс, ерөөс огт ажил хийдэггүй хүмүүс: ийм гурван зүйлээс бүрдсэн юм гэж Грасси хэлдэг байлаа. 

	Өөрийгөө эхний бүлэгт нь оруулж тоолсон нь лавтай хэрэг бөгөөд түүнийг нь үнэндээ, няцаан үгүйсгэхийн ч аргагүй. 

	Грасси Россын тухай юу ч мэдэхгүй, түүний нэрийг ч урьд өмнө ер сонсоогүй байхдаа 1898 онд хумхааны асуудлыг шийдэх ажилд оржээ. Энэ үед шавжийн аймаг есөн шидийн өвчнийг нэг хүнээс нөгөөд нь дамжуулан халдаадаг байж болох юм гэсэн яриа зөндөө байжээ. Америкт Техассын халуун ханиадны тухай Теобальд Смитийн алдарт бүтээл хэвлэгдэн гарсан байлаа. Грасси бол Теобальд Смитийг нэн ч хүндэтгэн хүлээдэг хүн байжээ. Тэгэвч чухам юу нь хатгаж, түүнийг хумхааны талаар ажиллахад хүргэв гэвэл (энэ хүн туйлын эх орончийн дээр их биеэ тоомтгой хүн байсныг бүү мартаарай! энэ нь даруй Роберт Кохын ирсэн явдал байжээ. Дэлхий дахины нянгийн ангуучин нарын хамба, энэ шинжлэх ухааны хаан (харин титэм нь яльгүй шальгүй элэгдсэн байжээ) Кох хумхаа өвчнийг хүнээс хүнд шумуул тарааж байна гэж нотлон үзүүлэхээр Итали оронд залран ирсэн ажаам. 

	Энэ үед Кох болбол туйлын цэмцгэр ярвагар, баргар дүнсгэр, тайван биш хүн болсон байжээ. Нэгэн талаас гэвэл (цөөнгүй өвчтөний амь насанд хүрсэн) сүрьеэгийн бүтэлгүй эмчилгээний тухай дуртгал түүнийг шаналгаж байсан биз. Нөгөө талаас гэвэл Эмми Фраугаас салж сарнисныхаа хэл амд сэтгэл горойж явсан биз. Түүний бие тулалдан ялж болмоор ямар нэг шинэ үхэл хатлын яр шарх олох сон гэж дэвэн дэлхийг хэрэн хэсэн явсан боловч амжилтгүй байжээ. Зол жаргалаа эрэвч олохгүй байжээ. Өнөөх сонор соргог зөн сэтгэл нь больсон байжээ. Ингээд Кох Баттиста Грасситай учран золгосонд цаадах нь өгүүлрүүн:

	— Италид шумуулаас яагаад ч аврагдахын аргагүй газар байдаг боловч тэнд хумхаа өвчин огт гардаггүй газар байхыг яана! гэсэнд

	— Тэгээд юу гэж? гэвэл

	— Ингэхлээр шумуул хумхаа өвчинд падгүй гэж бодож болмоор байгаа юм гэсэнд Кох

	— Аа мөн! Та тэгж болгоож байгаа юу? гэж ёжтойгоор асууж билээ. 

	— Тийм ээ! Тэгэхдээ бас өөр тал ч бий шүү, гэж Грасси цааш хэлэхдээ, — Хумхаа гардаг байтлаа шумуул байдаггүй нэг ч газрыг би өнөө хэр ер үзээгүй л явна. 

	— Мө-өн! Тэгээд юу гэж? гэж Кохын асуухад

	— Үүнээс юу гэх вэ? гэвэл Италийн гуч дөчин зүйлийн шумуулаас тодорхой нэг л зүйлийн шумуул өвчин тараадаг байна. Эсвэл хумхааг ер нь шумуул тараадаггүй байна л гэсэн үг дээ! гэсэнд

	— Хэ! гэж Кох голж дуу алдав. 

	Тийнхүү Грасси Кохтой яриа нийлсэнгүй, хэн хэн нь тус тусын замаараа одож билээ. Тэгэхдээ Грасси

	— Хумхаагүй шумуул!... Гэвч шумуулгүйгээр хэзээ ч хумхаа гардаггүй аж... Ингэхлээр нэг л тусгай зүйлийн шумуул байж таарах нь... Энэ гэмт хэрэгтэн шумуулыг л би олох учиртай сан гэж тасралтгүй амандаа бөвтнөж байв. 

	Хүн амыг алж яргалан байгаа нуудгай алуурчныг эрж байгаа хөдөө тосгоны цагдаатай биеэ Грасси зүйрлэн сэтгэж байв. 

	«Олон мянган оршин суугчдыг толгой дараалан хардаж мөрдөж болохгүй билээ! Эхлээд үл бүтэх этгээдийн орогнох газар нутгийг тогтоох хэрэгтэй байна» гэж бодох аж. 

	Нэгэн мянга найман зуун ерэн найман онд энэ хүн Ромын их сургуульд уншдаг лекцийн хичээлээ төгсгөв. Үүнд энэ багш ажилдаа үнэнч зүтгэлтэй тулд хөтөлбөрт заасан шаардсанаас ямагт илүү их юм оюутандаа мэдүүлдэг байжээ. Одоо болбол амрах шаардлагатай болжээ гэдгээ мэдрэн долоодугаар сарын арван тавнаас амралтын чөлөө авав. Тэгээд тэмдэглэлийн дэвтэр, хэдэн арван том хуруу шилээр өвч зэвсэглэж аваад, Ром хотоос гарч, алив нэгэн ухаан бодлогот хүний зуныхаа амралтаар зүглэмгүй бүгчим халуун, нам дор, намаг балчиг газрыг зорин зорчжээ. Грасси бол Росстой жиших юмгүй. Олон зүйлийн ялаа батганын дотроос шумуулын том мэргэжилтэн хүн байжээ. Түүний улаан зовхитой улцан сүүхгэр нүд нь энэ аяллын үед замд тохиолдсон гуч гаруй зүйлийн шумуулыг хооронд нь ялгаж өгдөг өчүүхэн жижиг, нарийн ширийн бүх зүйлийг гайхмаар соргог хурц олж хардаг байв. Энэ хүн хуруу шилээ зэхэн бариад, чихээ дэлдийн, тэр нутгаар тэнэж гарлаа. Намхарч холдож байгаа жүнгэнээгээр нь шумуулын нисэлтийг мөрдөн хянаж байжээ. Тэр шумуул ямаршуу ойртож хавьташгүй бузар бохир шугуй ширэнгийг чиглэвч, Баттиста Грасси гүйцэн очоод өнөөх хуруу шилээрээ чадмаг гэгч дараад авдаг байжээ. Тэгээд тэр олзоо эрхий хуруугаар гаргаж этээд, хэсэглэн тас татаж үзээд, тэмдэглэлийн дэвтэртээ хоёр нэг юм сараачин бичнэ. Түүний бие Итали орны хамгийн ой гутам тахал дэлгэрсэн газраар зуны туршид тэнэсэн ажээ. 

	Явж явж Грасси хорь гаруй зүйлийн шумуулыг хумхаа тараадаг гэсэн гэм зэмээс хэлтрүүлэн цагаатган чөлөөлөв. Гуанзны газар, унтах өрөө, дуган сүмийн хонгил тэргүүтэн газар сайгүй тохиолддог хөх бор, эрээн шумуулын бүх төрөл зүйлд энэхүү зөвтгөн цагаатгах тогтоолоо соёрхов. 

	— Та нарт гэм зэм алга! Юу гэвэл та нарын хазсан согтуу хүн, хүүхэд нарын хэнд нь ч хумхаа туссангүй гэж Баттиста Грасси тэдэнд айлдав. 

	Энэ хүн хумхаатсан халуун бүгчим бяцхан хотын айл өрхийн байшингаар хэрэн хэсэн явж, тэртэй тэргүй сэтгэл гансарсан оршин суугчдаас нь элдвийг шалгаан асууж, залхаасан аж. Тэдний гэр зуурын хэрэгт нь хошуу дүрж, нойтон хамуу шиг тавьж тонилохгүй нь дэндүү зохисгүйд хүрч

	— Танай гэрт хумхаа өвчин бий юу?

	— Урьд хэзээ нэг цагт танайд хумхаа гарч байсан удаа бий юу?

	— Таны гэрийнхнээс чинь хэдэн хүн хумхаа өвчнөөр өвчлөөгүй вэ?

	— Сүүлчийн долоо хоногийн дотор танай жаахан хүүхдийн биед шумуул хазсан ор хэд байсан бэ?

	— Ямар зүйлийн шумуул танай хүүхдийг хазсан бэ?

	Энэ бүх байцаан асуух зүйлээ тоглоом наадмын сэжүүр ч эс цухуйлган, тун хэрсүү янзтай лавлах тулд өтөл бэртэгчин хүмүүст аягүй залхаатай яршигтай болжээ. Гэрийн эзэн хүйтнээр хариулахдаа

	— Үгүй дээ. Бидэнд хумхаа тусдаг боловч шумуулаас нэг их сүйд болчихсон юмгүй дээ гэнэ. 

	Ийм хариу Грассийн сэтгэлд ер хангалтгүй. Түүний бие бохир буртаг хувин сав, хашааны арын хуучин новшийг хүртэл өнгийж хардаг байлаа. Заримдаа орон дор нь хэвтсэн гутлаас нь хүртэл шумуул олох жишээтэй. 

	Энэ нь хэчнээн хоосон санааны юм шиг санагдавч Грасси чухамдаа ийм л аргаар халуун хумхаа өвчтэй хүнээс эрүүл хүнд хэрхэн халддаг тухай оньсогын гуравны хоёр хувийг тайлж чадсан юм. Тэгэхдээ лабораторийн туршлагаа эхлэхээс өмнө уг асуудлыг шийдчихдэг ажээ. Юу гэвэл хаа хумхаа байвал тэнд шумуул эрхбиш байсан. Байх байхдаа ямагт л нэг, тодорхой зүйлийн шумуул байгаад байжээ. 

	— Энэ шумуулыг чинь бид бол «занзаарооне!» гэдэг юм гэж нутгийн ардууд хэлж байлаа. 

	Занзаарооне шумуулын жүнгэнээн дуулдсан газар бүхэнд Грасси хөглөрсөн орон дээр хэвтсэн хүний халуурч минчийж улайсан царайг буюу эсвэл тэр ор луугаа зүглэж гэлдэрч байгаа хүний шүд нь хавжигнан дагжиж байхыг олж үздэг байлаа. 

	Үдшийн бүрэнхийгээр энэ шумуул дуугаа дуулдаг газар бүхэнд Грасси засаж боловсруулаагүй хөсөр хаягдсан тарианы газар байхыг олж, энэхүү тарианы газар дунд байрласан гацаа тосгоноос урт хар хайрцагтай цуваа гушралдан гарч явахыг нүдээр үздэг байлаа. 

	Хэрэв энэ занзаарооне шумуулыг насандаа ганцхан удаа л үзвэл дараа нь түүнийг танихгүй байхад хэцүү биз! Энэ бол намаг балчгаас хотын сэтгэл татам сүүмэлзэх гэрэлд нисэн ирдэг хөнгөмсөг хөгжөөнтэй шумуул. Их л хээнцэр амьтан мөн бөгөөд гоё хүрэн далавчин дээр нь байдаг дөрвөн хар толбоороо нэн ч гайхуулдаг амьтан. Гэхдээ энэ бол төрсөн биеэ хүндэтгэн үздэг догь шавж хараахан биш, суухдаа бөгсөн биеэ их л гайхам ондойлгон өргөнө (энэ нэгэн шинжээр нь түүнийг хамгийн амархан ялгаж таних учир бий. Юу гэвэл ердийн шумуул кулекс болбол сүүлээ дорогш дарж суудаг билээ) Энэ занзаарооне тавиг болох амьтан маань томхон шиг л бол түүнээс төчнөөн ахиухан цус сорж болно гэж шүүн боддог, сүрхий зүрхтэй цус сорогч амьтан юм. Энэ учраас занзаарооне туулайнаас хүнийг, хүнээс морийг хазахдаа илүү дуртай. Түмэн бодсын шинжээчид эрт цагаас анофелес клавигер (Anophe les clavjgeг) гэдэг нэр хайрласан энэхүү занзаарооне шумуул ийм амьтан байж. Энэ нэрээр Баттиста Грасси дарвиан уриа юугаа хийсэн билээ. Грассийг харанхуйд эвцэлдэн тэврэлдсэн амраг хосын хамгаалалтгүй хацар дээр нь санаа амар хазаж суугаа занзаароонег довтлон дайрахаар дур хүсэл нь шоволзон, нударга зангидан тэдний хойноос гэтэж явахыг нь олж үзэж болох байв. Энэ хүнтэй шуудангийн зөөлөвчгүй яхир хатуу жууз тэргэн дотор дайралдаж болох бөгөөд үүнд түүний бие тэрэгний донсолгоо даргианыг ч хайхрахгүй, зорчигсдын чалчаа ярианд ч дүлий дүмбэ оргиод, гагцхүү хумхаа дэлгэрсэн нэг тосгоноос үлэмж илүү гай гамшигт нөгөө тосгонд аялахдаа дотор нь сууж яваа энэ жууз тэрэгний адарт суусан Анофелес клавигерийг хайнгадхан тоолж явааг нь харж болох юм. 

	Грасси адаг сүүлд нь «би эднийг бие дээрээ туршиж үзье байз» гэж тогтсон аж. Грасси умар зүг Ровелласка дахь орон тэртээ харьж явжээ. Тэнд очоод жаал хүүхдүүдэд анофелесийг таних аргыг сургаж заасанд багачуул хумхаа онц ширүүн байгаа тосгон сууринаас хэдэн хайрцаг занзаарооне авчирч өгсөн байна. Грасси тэдгээр хайрцагтайгаа унтах өрөөндөө аваачин тавьж тагийг нээгээд орондоо ороод хэвтжээ. Гэтэл золигийн занзаарооне, хясах мэт, түүнийг хазаж өгсөнгүй. Үүний оронд өрөөнөөс нь нисэж гараад Грассийн эхийг нь хазсан боловч «зол завшаанаар муу ёрын явдалгүй өнгөрчээ!» Грасси Ромдоо эргэж ирээд лекцээ уншиж хичээлдээ орлоо. Тэгээд нэг ч сүрхий туршлага хийж хараахан эхлээгүй атал 1898 оны есдүгээр сарын хорин найманд хамгийн эртний алдар цуут Ленсейн академид «Хэрэв хумхааг ер шумуул тараадаг нь үнэн болбол тэр нь чухамхан анофелес даруй мөн» гэж Грасси илтгэл тавьсан байна. Түүний бие үүнээс гадна хоёр зүйлийн шумуулыг энэ хэрэгт сэжиглэж байгаагаа сонсгосон боловч Итали орны нам дор газар түгж дэлгэрсэн гуч дөчин зүйлийн шумуулаас энэхэн төдийг сэжиглэсэн ажээ!

	Дараагаар нь Баттиста Грассид бол эрчимт халуун ажлын намар, Ром хотын хоосон чалчигсдад бол их л сонирхолтой намар, хүн төрөлхтөнд болбол туйлын чухал намар болжээ. Ром хотын өндөр толгодын нэгэн дээр байрласан Хутагт Онгоны сувиллын газрын дээд давхарт Бастианелли доктороор эмчлүүлсээр зургаан жилийн нүүр үзэж хэвтэж байсан Золя ноён гэгчид болбол бас бус хамаг юмны хажуугаар туйлын «загатнаа» намар болж билээ. Энэ газар ширхгийн төдий ч занзаарооне нисэн орж ирж байсан түүхгүй аж. Энд хэнд ч хэзээ ч хумхаа тусаж байсан удаагүй байж. Энэ бол туршлага хийхэд бүрнээ тохирох газар санжээ. 

	Тийнхүү хумхаа өвчнөөр огт өвдөж үзээгүй, эрүүл байдал нь Бастианелли докторт ширхэгчлэн илэрхий бөгөөд гурван зүйлийн өлөн ховдог шумуулд нэгэн сарын турш шөнө бүр довтлуулахад дургүйцээд байх юмгүй гэдгээ Баттиста Грассид нэгэнт илтгэн хэлсэн Золя ноён гэгч энд сууж байжээ. 

	Грасси, Биньями, Бастианелли гурав, ямар санаа бодлогоор тэгснийг бүү мэд, туршлагаа хамгийн сэжиг багатай шумуул болох кульексээсээ эхлэн хийсэн бөгөөд Грассийн ажигласнаар бол энэ шумуул хумхаатай газар занзаароонегийн хамт ямагт эргэлдэж байдаг ажээ. Тэд шөнө бүр л хөөрхий зол муут ноён Золяг энэ чөтгөр шулмуудын хамтаар орхиж гэрлийг унтраан өрөөнд нь түгждэг байжээ. 

	Тэгтэл зүв зүгээр аж. Золя ноён чийрэг, ер хумхаатаж үзээгүй хүн байлаа. 

	Грасси чухам яагаад ноён Золяд өнөөх занзаарооне шумуулаа шууд тавиад эхлээгүйн учир төдий л ухамжтай биш. Магадгүй, энэ хүний занзаарооне шумуулын тухай санаа бодлыг Кох нийтийн өмнө элэг барин шоолж агсан тулд эхлээд занзаарооне яг туршин үзвэл нэр хугалах тал байж болно гэж Грасси хүлээн зөвшөөрсөн дээрээс тэгсэн байж болно. 

	Тэгж байтал нэгэн зол завшаант өглөө Грасси Ром хотоос гарч Молеттад яаран одоод, тэндээс жүнгэнэлдэн бужигнасан бяцхан эм анофелес шумуул хийж бөглөсөн жижигхэн хэдэн цүндгэр шилэн савтай эргэж иржээ. Энэ шөнө ноён Золя ул үндэстэйхэн маажихаас өөр аргагүй болсон ажаам! Арван хоног өнгөрөөд энэ чийрэг сүрхий өвгөн, эрхэм хүн дагжин чичрэн ойчсон агаад халууны хувь нь туйлдаа хүрч цусанд нь хумхааны нян үй түмээр бий болсон байлаа. 

	«Ноён Золягийн юу болж төгссөн нь бидэнд сонирхол багатай харин энэ тохиол угаас шумуул огт байдаггүй, урьд хумхаа ер гарч байгаагүй газар, хумхаа огоот тусаж яваагүй ноён Золягийн адил эрүүл хүнд хүртэл энэ шумуул хумхаа халдааж чадах юм гэдгийг бүрнээ нотлон харууллаа»

	Грасси дахиад л занзаарооне агнахаар хязгаар нутагт оджээ. Түүний бие тэдгээр шумуулыг өвлийн гуа, чихэртэй ус тэргүүтэн дээр их л санаа тавин ариглаж, лабораторидоо өсгөж торниулав. Тэгээд хутагт Онгоны сувиллын газрын дээд давхарт энэхүү туршлагын станцад Грасси, Бастианелли хоёр (мөн энэ сүүлчийн хүний туслах Биньями нар) шөнийн цагаар урьд хумхаа тусч огт үзээгүй хүмүүст занзаарооне шумуул турхиран тавьж тэдэнд халдвар түгээж эхлэв. 

	Энэ бол үнэхээр ч «загатнаа» халуун намар болов. Сонинд их л эгдүүтэй дургүйцсэн тэмдэглэмжийн зүйл гарч, энэ туршлагын амьтан болсон хөөрхий хүмүүсийн цус гурван хуйвалдагчийн толгой дээр булуу болно гэх зэргээр өгүүлсэн байж. Грасси сонин бичгийг шал тоохгүй, түүний «амьтад» өвчилбөл баярлан баясаж, үнэхээр өвчин тусжээ гэж мэдмэгц тэдэнд хинийн гэмээх чонын хор өгч орхиод «тэдний цаашдын түүхийг сонирхдоггүй» байжээ.

	Гагцхүү одоо сая л Грасси мөнөөхөн Рональд Россын шувуунд хийсэн туршлагыг олж унших завшаан олсон ажээ. 

	Дээгүүр эрдэмт мэргэжилтэн Грасси «Мөн ч бүдүүхэн ажил юм даа» гэж дотроо бодож байжээ. Харин өөрийн эм анофелесүүдийн ходоодон дотор болон шүлсний булчирхай дотор өнөөх бөөрөнхий ур, өрөм хэлбэрт утаснуудын үзүүлсэн гайхамшигт сонин адал явдлыг нүдээр олж үзэхдээ Рональд Россын ажиглалтын гайхалтай нарийн чандыг үнэмшин итгэв. Хүний хумхаа өвчний нян занзаароонегийн биед улиран хувирах нь шувууны хумхааны нян Россын нэрийг нь мэдэхгүй байсан өнөөх шумуулын дотор улиран хувирч байсантай яг адилхан ажээ. Хамаг шударга үнэнийг баримталбал үнэхээр магтаал хүлээх учиртай агаад магтаалаар гачигдаж, магтуулахын цангаа өвчин тусаад байсан Россыг дөвийлгөн магтахад үгээ гарздах цаг завыг Грасси гаргаагүй нь мэдээж хэрэг. 

	Рональд Росс ажилдаа хэчнээн задгай салан байдал зуршилтай байсан болбол Грасси төчнөөн дэс дараа тогтолцоотой байсан гэж болно. Түүний бие хүний хумхаа өвчнийг тараагч нь дан ганц тусгай нэг зүйлийн шумуул болох анофелес мөн гэх онолынхоо өчүүхэн нүх сүв бүрийг чигжин бөглөхийг чармайн байв. Олон тооны маш нарийн туршлага хийсний ачаар Грасси шувууны хумхаа нь хүнд халдаадаг шумуулд халдаж чадахгүйн дээр хүний хумхаа нь шувууны хумхааны шумуулд хэзээ ч халдахгүй юм гэдгийг нотлон үзүүлжээ! Баттиста Грассид бол бүтэлгүй хэцүү юм ер үгүй байлаа. Энэ хүн занзаарооне шумуулын бүх зан араншин, заншил зуршил уламжлалыг тун нарийн сайн мэдэх нь чухам өөрөө биеэр шумуул байж, шумуулын засаг эзэн нь байсан мэт. 

	 

	 

	VII

	Энэ бүхний дээр нэмж хэлбэл зохих нь Баттиста Грасси бол дээд зэргийн практик дадлагатайн гадна халуун эх оронч хүн байсан гэдгийг дээр дурдсан билээ. Энэ хүн Итали орондоо чин үнэнээсээ хайртай учир өөрийн нээлтээрээ Итали орондоо алдар буян нэмсэн байхыг хүсжээ. Туршлагаа хараахан дуусгаж амжилгүй анофелесийн эсрэг зохион төлөвлөсөн ялын төлөвлөгөөндөө сүүлчийн товрууг хадаж амжаагүй атал, нээлтээ ширүүн сурталчилж, сонин хэвлэлд бичиж эхлээд эгээтэй л замын зөрлөг бүхэн дээр

	— Занзаарооне шумуултай тэмцэгтүн! Тэгвэл хэдэн жилийн дараа Итали орон хумхаа  өвчнөөс ариудах болно гэж хашхирах нь холгүй байжээ. 

	Энэ хүнд алиалах шоглохын сэтгэл огт үгүй ажээ. Хотын иргэд харанхуй болсны хойно гудамжаар хөлхөн сэлгүүцдэг хэвээрээ байгаад түүний бие үнэн голоос унтууцан дургүйцэж байв. 

	— Харанхуйд гудамжинд гарна гэдэг чинь хэчнээн хөнгөмсөг хэрэг бил ээ? Яг тэр үед чинь та нарыг хумхааны шумуул отож байгаа биш үү? гэж өгүүлдэг байв. 

	Түүний бие хүн бүрд ч, нийт олонд ч, ялгалгүй дулаахан үдэш гудамжинд гарахдаа брезент бээлий баг өмсөж бай гэж зөвлөдөг ажээ. (Залуу итали бүсгүй хайр сэтгэлийн болзоонд очихдоо брезент баг өмсөөд, брезент бээлий хийж явна гээд л бод л доо!) Тэр цагт занзаарооне шумуулын дон шүглэж солиорсон галзуу профессорын тухай зөндөө шог үг, зугаатай яриа гарч байж билээ. 

	Үүний зэрэгцээгээр Баттиста Грасси туйлын чамбай хүн билээ. Түүний бие

	— Үүнд хэдэн арван жилийн ажил ордог ч бай, яаж ийгээд би хумхааны аюулаас гэтэлсэн нэгэн гэр бүлийг үзүүлж өгөх юм сан гэж дотроо бат шийдсэн байна. 

	Ингээд 1900 онд өнөөх онолдоо сүүлчийн нарийн өнгөлүүр зүлгүүрийг хийж төгсгөөд энэ шургуу дайчин хүн «үзүүлэх ажлаа» бэлтгэжээ. Түүний бие төмөр замын шугамын дагуу Капаччиогийн тэгш тал дундуур үргэлжилсэн Италийн хамгийн гайтай хумхааны газар одсон байна. Зуны ид халуун үе билээ.

	Энэ газар үхэл хатлын аймшигт зун эхлэхэд цусанд нь хумхааны хор түгж гүйцсэн төмөр замын ажилчид зол муут өмчийн аж ахуйтан (фермерүүд) орон гэр аж ахуй, ажил төрлөө орхиж, өлсөж үхэхийн аюулд амь өрсөн, үхэл мөхлийн тэгш талаас хумхааны халдвар хүртэмгүй өндөр толгодод оргон очдог байжээ. Зун цаг дөнгөж бүрэнхий болмогц балчиг намагт нам дор газраас гайтай зочин занзаарооне үүл манан мэт нисэн ирж алан бүрэлгэх хуримын найртаа ордог байж. Харин шөнө болоход цусаар дүүрсэн цүндгэр гэдэстэй өнөөх балчиг намагтаа эгж, эр эмийн эвцлээ хийж, өндөг юүгээн хаяж, удам үүлдрийнхээ үй түмэн төлөөлөгчийг үүсгэн өсгөдөг аж. 

	1900 оны зун цаг Баттиста Грасси энэхүү Капаччиогийн тэгш талд оджээ. 

	 Ган халуун өдөр сая эхэлж, анофелес хараахан намагтаа байлаа. Төмөр замын өртөөний бошго, үйлчин хүмүүсийн харьяат арван жижиг байшингийн үүд хаалга салхивч цонхонд Грасси хамгийн шаламгай шургамхай занзаарооне боловч нэвтрэн чадамгүй төмөр утсан нарийн шаа татаж орхив. Дараагаар нь төмөр замын эрхлэх дарга нарын зөвшөөрөл Италийн эзэн ван хатагтайн санхүүгийн дэмжлэгт шүтэж Грасси хайр найргүй харгалзагч эзэрхэг хатуу фараон болон хувирчээ. Төмөр замчин нэгэн зуун арван хоёр хүн тэдний гэр бүлийн хүмүүс Грассийн туршлагын амьтан болж, юу хэлснийг нь нягт нямбай биелүүлэх ёстой болжээ. Тэд зун цагийн гайхамшигт сайхан мөртөө аюул осолтой үдшийн цагийг орон байшиндаа өнгөрөөх учиртай. Бас шумуулд огт хазуулахгүй байх бүх арга хэмжээг авах учиртай санжээ. Грасси тэдэнтэй багагүй ноцолдоход хүрч билээ. Түүний бие тэднийг хараал зүхлээр булж, тор хаалганыхаа цаана томоотой суугаад байвал мөнгөн шагнал өгч урамшуулдаг байлаа. Долоо хоногт хоёр удаа хамгийн гайт хумхааны газар болох Албанеллаад ирж, тэдэнтэй хамт халх тор дотор нь хонож, энэ биет үлгэр дуурайлаараа Грасси сэтгэлийг нь сэргээдэг байлаа. Өртөөний буудлын байшингуудын хамгаалалт тор шааны цаана үүл мэт занзаарооне жүнгэнэлдэн үймэлдэж байв. 

	Аяа хөөрхий энэ занзаарооне шумуулд хэцүү бэрхийн жил ажаам! Тэдгээр шумуул олз хайж зэргэлдээгийн өртөөний шаа торон хамгаалалтгүй байшин руу довтлон ажээ (Тэнд дөрвөн зуун арван таван хөөрхий амьтан аж төрж байлаа). Тэгээд зэргэлдээгийн өртөөний газар аж төрж агсан дөрвөн зуун арван таван эрэгтэй эмэгтэй хүүхэд шуухдад бараг бултад нь хумхаа тусаж билээ.

	Харин өнөөх шөнийн олзны нэгэн зуун арван хоёр хүн юу болов гэвэл тэд өдөржин бороонд норон байж, мянган жилийн турш хамгийн ухаантай хүний хумхааны шалтгаан гэж үзсээр ирсэн өнөөх агаараар нь амьсгалан, оройн цай уумагц унтахаар хэвтдэг байв. Тэд ер нь гарамгай эмч нарын туйлын осолтойд тооцдог бүхнийг хийж байжээ. Харин ганц үдшийн цагаар аанай л шаа торон хамгаалалтын дотор үнэнч шударгаар бүгэн хоцордог байж дээ. Ингээд энэ зуны туршид тэдний дотроос тавхан хүн хумхаагаар өвчилсөн бөгөөд цөм их л хөнгөн тохиол байсан нь даруй өнгөрсөн зуны хумхааны дахилт байж ч магадгүй. Тэгээд сүүлийн хэдэн жилийн турш өдий төдий авс гаргаж агсан ёрын гайтай энэхүү Албанеллагийн өртөөн дээр одоо бол Италийн хамгийн эрүүл цэвэр газрын нэгэн адил санаа амар аюулгүй аж төрж болж байжээ. 

	 

	 

	VIII

	Рональд Росс, Баттиста Грасси хоёр цусны цагаан бөөмийг хорлон сүйтгэгч, амь насны нь эрчмийг алдагдуулагч, хүний хортойгоос хортой дайсан, өмнөд халуун орны аймшигтайгаас аймшигтай яр шарх болсон хумхын нянтай ийнхүү байлдаж байжээ. 

	Энэ тэмцэл, мэдээж хэрэг, олон олон сайн үр дагавартай байсны дотор бас туйлын харамсалтай гунилтай зүйл ч бий. 

	Итали, Африк, Энэтхэг, Америкт хүний цусыг өтгөрүүлэн цавуужуулах хийгээд шүдийг нь хавжигнуулсан гунигт үхлийн цөлийг дагалдуулсан аймшигт анофелес шунгиналдаж агсан газар одоо үржил шимт тариалангийн газар, эрүүл сайхан хүүхэд багачууд бий болов.

	Хэргийн нөгөө тал нь ийм байжээ. 

	Рональд Росс найдаж мөрөөдөж байсан ёсоороо баян тансаг найр, наргиан шуугиантай цайллага дайллагаа хийлгэж байжээ!

	Рональд Росс хүрэн бор шумуул шувууны хумхаа өвчнийг дэлгэрүүлэн халдаадаг гэдгийг нээсний учир Нобелийн шагнал хүртээж долоон мянга найман зуун наян Стерлингийн фүнд авч билээ. 

	Гэтэл Баттиста Грасси нь Нобелийн шагнал хүртсэнгүй! Бас тэгээд түүнийг тэнгэрт тултал мандуулан магтаж, Сенатчийн эрхэм цол хүртээсэн (Грасси үхэн үхтлээ Сенатын нэгээхэн ч чуулганыг таслалгүй суудаг байсан билээ) Итали орноос өөр хаа ч одоо цагт Грассийн нэр гарах үгүй болжээ. 

	Энэ бүхэн хэдий баахан енгүүхэн егөөний шинж чанартай боловч хамгийн муу үр дагавар нь бас хараахан биш. 

	Гэтэл бидний өмнө Рональд Росс дахин гарч ирсэн нь уг чанартаа Росс хүрэн бор шумуулын нээлтээр эрдэм шинжилгээний хэцүү бэрх ажилд дөнгөж суралцаж эхэлсэн төдий хүн байтлаа хүний хумхаа өвчнийг шумуул тараан дэлгэрүүлдэг гэсэн миний бодол санаан дээр минь Грасси бараг юу ч нэмээгүй гээд, Грасси миний нээлтийг хулгайлсан, заль мэх хэрэглэсэн гэж яллаж байв. 

	Үүнд Грасси нь зүй ёсоор хилэгнэн эгдүүцэж, хариуд нь хилэн хорсол төгс дайчин өгүүлэл бичиж байжээ. 

	Бас хараахан хийгдээгүй зүйл өчнөөн их үлдсэн хэвээр атал тэр мэтийн судлаачид чухамдаа юуны тухай өөр хоорондоо марган хэрэлдэж болох сон бил ээ? Хэрэв уран зохиолын дотор болбол, магад, нэг бол тэр хоёрыг бие биеийгээ огт анзааран мэдэхгүй байхаар бичих буюу эсвэл «эрдэм шинжилгээний баримт нь тэдгээрийг нээдэг өчүүхэн хүмүүсээс илүү эрхэм чухал» гэж хэлээд хүн төрөлхтний эрх ашгийн үүднээс шинжилгээгээ цааш үргэлжлүүлэх учиртай гэх сэнж. 

	Үнэндээ хумхаа өвчинтэй тэмцэх ёстой тэмцэл дөнгөж сая л эхэлж байгаа биш бил үү! Энэхүү өгүүллээ миний төгсгөж байгаа өдөр (Грассийн гайхамшигт шинжилгээ хийсэн тэр цагаас хойш хорин таван жил өнгөрчээ) би нэгэн сонины дотоод нүүрийн нэг буланд гарсан Токио хотын мэдээг уншиж байна. Тэр мэдээнд өгүүлсэн нь:

	«Япон Формозын арал хоёрын хооронд орших Риу-Киу арлуудын хүн ам түргэнээ мөхөн барагдаж бий. Түүний гол шалтгаан нь халуун хумхаа өвчин, Ияамын бүлэг арлын найман тосгонд сүүлийн гучин жилийн дотор нэг ч хүүхэд төрсөнгүй. Нозоко тосгонд эмгэг хуучтай цорын ганцхан эмгэн үлдсэн байна» гэжээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	1977 оны хэвлэл “ПОЛЬ ДЕ КРАЙФ : НЯНГИЙН АНГУУЧИН” номын Өмнөх үг: 
НЯНГИЙН АНГУУЧИД АЛДАРШИХЫН УЧИР

	Анагаах ухааны түүхийг өвчин эмгэг, шашинтай тэмцэж ирсний түүх гэж үзэж болно. Энэ утгаар нь хүн төрөлхтний түүхийн нэг хэсгийг өвчин эмгэг, түүний дотор халдварт өвчинтэй тэмцсэн түүх гэж үзэж болох биз ээ. Халдварт өвчин гэгч нь ганц цөөн хүнээр зогсохгүй бүхэл бүтэн омог, ястан, үндэстнийг хүртэл хүйс тэмтэрч (байгаль, ертөнцийг танин мэдэх чадвар дорой үед) далдын хүчинд шүтэж бишрэх үзлийг дэврэхэд нөлөөлсөн түүхтэй.

	Ер нь халдварт өвчин гэдэг үгийг сонсуут хэн бүхний сэтгэлд хар бууж зовнидог. Энэ ч аргагүй юм.

	Их зохиолч Д. Нацагдорж 40-өөд жилийн өмнө өвчний хор хөнөөлийн талаар

	 

	«Барьж болох биегүй 

	Байцаах шийтгэх эрхгүй 

	Дэлхий дээр дураар сэлгүүцэж 

	Тохиолдсон хүнийг сөнөөнө!»

	 

	гэж бичсэн билээ.

	Үнэхээр аливаа өвчин, түүний дотор халдварт өвчний хор уршиг хэчнээн их билээ! Халдварт өвчнийг үүсгэгч жирийн нүдээр олж харамгүй өчүүхэн хэр нь асар аюултай бичил биетэн чухам хаана байгаа бол хэмээн таамгаар эрэхэд бэрхтэй. Үүний нууцыг тайлах гэж хүн төрөлхтөн хэчнээн зууныг элээсэн билээ дээ. Өвчин үүсгэгч бичил биетнийг олж харж чадах дуран авайг бүтээсэн нь хүн төрөлхтний эрдмийн далайд нэгэн саруул цонх нээсэн үнэхээр гавьяатай бөгөөд бахархалтай үйлс болсон юм. Үүнээс үүдэн халдварт өвчний янз бүрийн бичил биетэн үүсгэдэг гэгчийг тогтоон баталсан нь амьд байгалийн танигдашгүй нууцад нэвтрэх гэрэлт зам, материалист шинжлэх ухааны маш том ололт, судлан шинжлэх, танин мэдэхийн нэгэн талбар, бичил амь судлалын ухаан үүсэж хөгжихийн эх үүсвэр болсон нь мэдээж билээ.

	Ямар нэг халдварт өвчин үүсгэгчийг хаанахын хэн, хэдийд нээж тогтоосон нь шинжлэх ухааны чухал нээлт болоод зогсоогүй өвчин эмгэгийг ялан дийлэхийн нэг шинэ ололт болсон байна. Чухамхүү ямар ямар өвчин үүсгэгчийг аль орны хэн гэгч хүн унтах нойр, ууж идэхээ умартан биеийн түмэн алжаалыг амсан хэрхэн ажиглан шинжилж баярлах, гутрахын түмэн жаргал зовлонг амсаж байж нээн тогтоож шинжлэх ухаанд ямархан шинэ мөр гаргасныг эргэн харахад нэн сонин. Ер нь тэд ёстой л «тархиа ширгэтэл, шөрмөсөө сунатал» сууж хөдөлмөрлөж шинжин судалж байсан нь сонирхолтой бүлгээ.

	Хүн төрөлхтний ширгэшгүй булаг, яндашгүй арвин далай эрдэм соёл, шинжлэх ухаанд шинэ мөр гаргагчдын дотор халдварт өвчний үүсгэгчийг нээсэн, эмчилж анагаах шинэ эм бүтээсэн, тогтоож оношлох, урьдчилан сэргийлэх арга бий болгосон хүмүүс хүндтэй суурь эзэлдэг. Эдний тухай уран зохиолын хэлбэрээр ч бичиж болдог, нийтлэлийн хэлбэрээр ч бичиж болдог, эсвэл хоёулыг хослуулан бичиж ч болдог аж. Ийнхүү уран зохиол-нийтлэлийн хэлбэрээр бичих нь зохиолчоос өндөр уран чадвар, тухайн бичих шинжлэх ухааны гүн гүнзгий мэдлэгийг зүй ёсоор шаарддаг байнам. Дэлхийн уран зохиол, эрдэм шинжилгээ нийтлэлийн утга зохиолын арвин санд олон арван шилдэг ном хуримтлагдсаны нэг нь «Нянгийн ангуучин» хэмээх эл ном мөн гэдгийг дэлхий дахинаар нэгэнтээ зөвшөөрчээ.

	Уг номыг зохиогч Поль де Крайф буюу Де Крюи бол (1890— 1971) АНУ-ын Мичиган муж улсын Зеленд төрж, Мичиганы их сургуулийн анагаах ухааны ангийг 1914 онд дүүргэж Нью-Йорк хотноо Рокфеллерын хүрээлэнд нян судлагч-эрдэмтнээр ажиллаж эрдэм шинжилгээ, уран бүтээлийнхээ замыг нээсэн хүн юм. Тус хүрээлэнд ажиллаж байхдаа нянгийн хувьсах чанарын талаар сонирхолтой ажил хэвлүүлснээс гадна эрдэмтдийн ажлын тухай «Манай орны анагаах ухааны зүтгэлтэн» гэдэг найрууллын ном бичжээ. 1922 оноос капиталист нийгэмд зовлон эдэлж явдаг сэхээтний нэгэн адил гашуун зовлон амсаж арга буюу эрдэм шинжилгээнийхээ ажлыг бүрмөсөн орхиж, уран зохиолын ажлаа улам эрчимжүүлснээр бичил амь судлалын түүх, энэхүү ухаанд гавьяа байгуулж шинэ нээлт хийгчдийн амьдрал, бүтээлийг нарийвчлан нягтлан судалсны дүнд «Нянгийн ангуучин» гэдэг алдарт номоо туурвисан нь Америкийн эрдэм шинжилгээ уран сайхны утга зохиолын тулганы чулууг тавилцсан том бүтээл болсон гэж үздэг байна. Учир нь хүн төрөлхтний өмнө гайхамшигт сонин нээлт хийсэн гавьяат хүмүүсийн амьдрал бүтээлийн нь үнэн баримт энэхүү номд яруу сайхнаар тод томруун үлджээ.

	Ер нь Поль де Крайф уран бүтээлийнхээ эхэн үед хүн төрөлхтний дайсан болсон өвчин үүсгэгчдийг нээгчид, эм нээгчдийн хөдөлмөрийг харуулсан «Өлсгөлөнтэй тэмцэгчид» (1928 он, орос хэлнээ 1937 онд орчуулсан), «Үхэлтэй тэмцэгчид» (1932 он, орос хэлнээ 1936 онд орчуулсан), «Амьдралын төлөөх тэмцэл» (1938, 1941 онд орос хэлнээ орчуулсан), «Ухаангүй байдалтай тэмцэх нь» (1957, 1960 онд орос хэлнээ орчуулсан), «Тэдэнд амьдрал хэрэггүй гэж үү?» (1936, 1937 онд орос хэлнээ орчуулсан) зэрэг уран сайхан эрдэм шинжилгээний нийтлэг олон сайхан ном туурвисан юм.

	Поль де Крайф бол фашизмыг эсэргүүцэгч, дайныг үзэн ядагч энэрэнгүй сайхан сэтгэлтэй эмч, зохиолч, нийтлэгч хүн байлаа. Тэрээр Америк тивд В. И. Лениний тухай олонтоо магтан бичсэн хүний нэг юм. Уран бүтээлийнхээ эхэн үедээ хүн төрөлхтний дайсан элдэв халдварт өвчнийг үүсгэгч бичил биетэн хэмээн үздэг байсан бол 1920—1930-аад оноос капиталист нийгэм бол олон эмгэг өвчний шалтгаан болдог, хүнлэг биш байдлын уурхай болдгийг өөрийн хурц дайчин уран бүтээлээрээ шүүмжилж эхэлсэн байна. Америкийн 1929—1933 оны хямралын дараа «өлсгөлөн, олон янзын өвчин хийгээд үхлийн шалтгаан нь зөвхөн аюулт нян төдийгүй, эх орны эд агуурсын маш их боломжийг эзэмшигч эздээс үүсгэсэн нийгмийн шарханд бий» гэсэн дүгнэлтийг зохиолч хийжээ. Тэгснээрээ Де Крайф АНУ-ын эрүүлийг хамгаалах ажлыг сайжруулахын төлөө цуцалтгүй тэмцэгч нийгмийн зүтгэлтэн байжээ.

	Тэрээр 1940 онд «Эрүүл мэнд баялаг мөн» гэдэг ном бичсэн юм.

	Де Крайф амьдралынхаа сүүлийн жилүүдэд өөрийн амьдрал, үзэл бодол, хүсэл тэмүүллээ илэрхийлсэн «Хүчтэй салхи» гэдэг ном туурвиж 1962 онд хэвлүүлсэн билээ.

	1926 онд анх нийтлэгдсэн «Нянгийн ангуучин» хэмээх бүтээлийг дэлхийн олон орон эх хэлээрээ орчуулсны дотор ЗХУ-д 1927, 1957 онд 2 удаа хэвлэсэн байна. Энэ хүн, хүн төрөлхтөнд нянгийн ангуучдын эрэлхэг хөдөлмөр, эрэмгий зориг, сайн муу талыг нь илэн далангүй бичиж үлдээснээрээ эрдэм шинжилгээ, туршлага сорилын бартаат замаа нэгэнт эхэлсэн буюу эхэлж байгаа, эхлэхийг завдан буй өргөн олон нөхдөд ихэд ач тустай үйлс бүтээжээ. Мөн энэ ном шинжлэх ухаан нийтлэлийн зохиол бичигчдэд сайхан үлгэр жишээ болох нь лавтай. Нянгийн ангуучдын алдар нэр нь мөнх, ажил үйлс нь гавьяатай, бахархалтай, дуурайлтай билээ. Иймээс ч өргөн олон уншигч нартаа толилуулж буй энэхүү ном шинжлэх ухааны хөдөлшгүй баримт, маргаангүй үнэн, уран сайхны нягт нямбай боловсруулалтаараа бүр ч гайхамшигтай юм. Манай оронд энэ ном 1936—1937 онд хоёр дэвтрээр анх хэвлэгдэж уншигчдын хүртээл болсон юм. Эл орчуулга баахан хураангуй болсны дээр одоо нэгэнтээ олдохоо больж ховордсон учир Улсын хэвлэлийн нэгдсэн редакцаас эрхлэн 1957 оны орос эхийг түшиглэж хэл бичгийн ухааны дэд эрдэмтэн зохиолч Ш. Гаадамба, малын их эмч, нян судлагч Д. Дандий нарын орчуулсныг профессор Г. Жамбын редакторласнаар дахин хэвлэж байна. Орчуулагчид, редактор нарын хэн хэн нь зохиогчийн санаа, зохиолын амт шимттэй зүйлийг эх хэлнээ аль болох төгс буулгах гэж мэрийснийг талархахын ялдамд нянгийн ангуучдын гавьяа үйлсийг алдаршуулан дуулсан энэ зохиол нь манай уншигчдын сэтгэлд шинэ мэдлэг, сайхан бодол, эргэцүүлэл үлдээнэ гэдэгт итгэл төгс байна.

	Хүн төрөлхтөнд ашигтай гавьяа нээлт хийсэн гайхамшигт хүмүүсийн тухай бичих, орчуулах нь манай нийтлэгч, сэтгүүлч, зохиолч, эмч мэргэжилтэн бүрийн эрхэм үүрэг болой. Хүн төрөлхтөнд шинэ зүйл нээж гавьяа байгуулсан, эгэл жирийн боловч гайхамшигт хүмүүсийн бэрхшээлтэй бөгөөд бахархалтай үйлсийг цаг тухайд нь тэмдэглэн авч хойч үеийнхээ уншигчдадаа туурвин үлдээх нь бас л нэг гавьяа юм.

	«Алт удах тусмаа өнгө ордог» гэж манайхан ярьдаг. Үүн лүгээ адил өнөөдөр анхаарал татахгүй зүйлс хожим «эрээд олохгүй эрдэнэ, сураад олдохгүй сувд» болохын алийг тэр гэхэв. Цагийн сорилтыг даван туулсан тийм сувд эрдэнийн нэгэн хэлхээг уншигч танаа өргөн барья. Энэхүү номын чанар чансаа, орчуулга чухам ямар болсныг уншигч та тунгаан шүүтүгэй!

